
Ахыры 2-чи бетдеди.

Белгилеу Жай солуу

12 бет

Хасанияны 16-чы номерли мектебинде 
ачылгъан жай лагерьде  элли сабий со-
луйду. Ала мында  заманларын зауукъ-
лу ётдюредиле, кюн сайын сабийлени 
ойнатыу, билимлерин ёсдюрюу  ишле 
къураладыла, тюрлю-тюрлю тюбешиу-
ле бардырыладыла.

Галина  Къашхатауда ёсген этсе да, школну уа 
Бабугентде бошагъанды. Жыр жаны бла бирин-
чи устазына Улбашланы Азнорну санайды. Ол 
келтирген эди аны 1963 жылда Нальчикде музыка 
училищеге.

Россейни сыйлы артисткасы Таукенланы Галина  
бу кюнледе  юбилейин белгилейди.

Саулукъларын чыныкъдырадыла, 
хунерликлерин ёсдюредиле

Жырчыгъа кёре  
жыры, къууанчы да

10 бет

СЫЙ БЕРИУ

2023 жылны 28 июнун байрам солуу 
кюннге санауну юсюнден 

Къабарты-Малкъар 
Республиканы Башчысыны

У К А З Ы
«Дин тутаргъа эркинликни юсюнден эмда дин 

биригиулени юсюнден» 1997 жылны 26 сентябринде 
чыгъарылгъан 125-ФЗ номерли федерал законну 
4-чю статьясыны 7-чи пунктуна тийишлиликде 
эмда Къабарты-Малкъар Республиканы Муслий-
манларыны дин управлениясыны  быйыл Къурман 
байрам 28-30 июньнга тюшгени бла байламлы этген 
тилегине кёре бегим этеме: 

2023 жылны 28 июнун Къабарты-Малкъар Респу-
бликада байрам солуу кюннге санаргъа.

Къабарты-Малкъар 
Республиканы Башчысы                                                           К.КОКОВ

Нальчик шахар, 2023 жылны 22 июну, №60-УГ 

22 июньда «Эсде тутууну 
жау чыракъчыкълары» де-
ген битеуроссей акция бар-
дырылгъанды.  Анга бизни 
республикада жашагъан-
ла да къошулгъандыла.  

Ол кюн танг аласында, 4 
сагъатда,  Нальчикни ма-
даният эм солуу паркында 
Ёмюрлюк отну  къатына 
кёпле келген эдиле. Аланы 
араларында  тюрлю-тюр-

лю министерстволаны бла 
ведомстволаны, жамау-
ат эмда дин биригиулени, 
миллет маданият араланы  
келечилери, мектепчиле, 
волонтёрла, кадетле, уру-

нууну эмда аскерни вете-
ранлары, жаш тёлю, ша-
харчыла эмда анга жууукъ 
элледе жашагъанла да бар 
эдиле. Бу жолча кёп адам 
бир заманда да болмагъ-
анды деп, таукел айтыргъа  
боллукъма.

Жыйылгъанланы аллын-
да  урунууну бла урушну 
ветеранларыны шахар со-
ветини председатели  Аб-
дуллаланы Мустафа сё-
лешгенди. Ол бюгюнлюкде 
къыралыбыз Уллу Ата журт 
урушдан сора къалгъан 
фашист къауумланы ту-
удукъларын къурутуу бла 
байламлы  энчи аскер опе-
рацияны бардыргъаныны 
юсюнден айта, бизни респу-
бликадан баргъан жашла ол 
къазауатда кишиликлерин, 
батырлыкъларын да кёр-
гюзтгенлерин чертгенди. 

К ъ М Р - н и  Б а ш ч ы с ы 
Казбек Коков эмда Сюд 
приставланы федерал 
службасыны директору – 
Россей Федерацияны баш 
сюд приставы Дмитрий 
Аристов Уллу Ата журт 
башланнганына – Эсге 
тюшюрюуню бла бушууну 
кюнюне жораланнган эсге-
риу жумушлагъа къатыш-
хандыла, «Махтаулукъну 
ёмюрлюк оту» эсгертмеге 
гюлле салгъандыла.

Фашист ууучлаучулагъа 
къажау къазауатда хорлам  
ючюн жанларын аямагъ-
ан жигитлени эсгерирге 
Нальчикде Ёмюрлюк отну 
къатына КъМР-ни Парла-
ментини Председатели 
Татьяна Егорова, КъМР-
ни Правительствосуну 
Председатели  Мусукла-
ны Алий, Нальчик шахар-
ны жер-жерли админи-
страциясыны башчысы 
Таймураз Ахохов, урушну 

ветеранлары, аскерчиле, 
толтуруучу власть орган-
ланы, кюч структураланы 
келечилери, право низам-
ны сакълаучула, «Юнар-
мия» россейли сабий-жаш 
тёлю биригиуге киргенле, 

жамауат да келгендиле. 
Ала Къабарты-Малкъар-
дан урушха барып, андан 
къайтмай къалгъанланы 
бир минутну шош сюелип 
эсгергендиле.

Эсгериу жумушла респу-

бликаны битеу шахар окру-
гларында бла муниципал 
районларында бардырыл-
гъандыла, деп билдирген-
диле КъМР-ни Башчысыны 
бла Правительствосуну 
пресс-службасындан. 

Къабарты-Малкъар 
Республиканы Башчысы 

К.В. Коковну Жаш 
тёлюню кюню бла 

А Л ГЪ Ы Ш Л А У У
Багъалы шуёхларым! Сизни Жаш тёлюню 

кюню бла алгъышлайма!
Бу къыралыбызны гиртчи, уллу кёллю болмагъ-

ан эмда алгъа талпыннган инсанларыны байра-
мыды. Биз Къабарты-Малкъарны жаш тёлюсю, 
аны окъууда, урунууда, илмуда, маданиятда, 
спортда, чыгъармачылыкъда, жамауат ишде да 
жетишимлери бла ёхтемленебиз.

Бюгюнлюкде сизни фахмугъузну, хунеригизни 
ачыкълаугъа, инсанлыкъ, чыгъармачылыкъ, уста-
лыкъ жаны бла да ёсюуюгюзге, проектлеригизге 
бла башламчылыкъларыгъызгъа тутхучлулукъ 
этиуге не къадар иги онгла къураугъа бурулгъан 
мадарла  федерал эмда регион даражалада 
дайым этиледиле. Кесигизге не уллу муратны да 
салып, анга жетерге таукел кюрешигиз. Ол за-
манда жетишимли болмай къаллыкъ тюйюлсюз.

Ма сизге, жаш адамлагъа, тюшерикди жангы, 
заманнга келишген эмда кючлю Россейни къуру-
лушун бардырыргъа. Бизни республиканы жаш 
тёлюсю, къыралны бир кесеги болгъанын, аны 
къадары ючюн жууаплылыгъын терен сезип, мын-
дан ары да жамауатны къурау кючю болгъанлай 
къаллыгъыгъызгъа, туугъан Къабарты-Малкъары-
бызны бла Ата журтубузну айныууна себеплик 
этерик ишлени бла ниетлени башламчылары 
болуп, аланы жашауда бардырмай къоймаз-
лыгъыгъызгъа ийнанама.

Жюрегими теренинден алгъыш эте,  кийик сау-
лукъ эмда насып тежейме, кючюгюзге базыныучу 
болугъуз, муратларыгъызгъа жетигиз! 

Эсгертмеге гюлле салгъандыла, 
жигитлеге баш ургъандыла

ЭСГЕРИУ

Урушда ёлгенлеге – ёмюрлюк махтау
Жаш тёлюню кюнюне аталгъан материал 

9-чу бетде  басмаланады.

Федерация Советни Бюджет 
эмда финансла рынокла жаны 
бла комитетини къаууму аны 
таматасы Анатолий Артамонов 
бла бирге Къабарты-Малкъарны 
жокълагъандыла. КъМР-ни Баш-
чысы Казбек Коков къонакъла 
бла бирге агропромышленный 
комплексни предприятиялары-
ны бир ненчасында болгъанды, 
ол санда Нальчикни сют ком-
бинатында, алмала ёсдюрген 
эмда сакълагъан «Сады Приэль-
брусья», «Сады Баксана» эмда 
«СтройМаш» биригиуледе. Была 
эмда кёп башха предприятияла 
да  ашарыкъланы тазалыкълары 
эмда къоркъуусузлукълары бла  
Къабарты-Малкъарны атын айт-
дырадыла.

Ишчи жолоучулукъдан сора им-
портну алышындырыуну, къырал-
да эмда регионда агропромыш-
ленный комплексни болумуну да 
юслеринден хапар баргъанды. 

Федерация Советни Бюджет 

эмда финансла рынокла жаны 
бла комитетини къаууму республи-
каны башха предприятияларын 
да жокълагъандыла. Ала ишчи 
жолоучулукъларыны эсеплерин 
комитетни 2024 жылгъа эмда 

2025, 2026 жылланы план кезиую-
не федерал бюджетни къураугъа 
аталгъан жыйылыуунда сюзерик-
диле, деп билдиргендиле КъМР-ни 
Башчысыны бла Правительствосу-
ну пресс-службасындан.  

КъМР-ни Башчысы Казбек 
Коков КъМР-ни Нарткотиклеге 
эмда терроризмге къажау ко-
миссияларыны жыйылыуларын 
бирге ётдюргенди.  

Республиканы оноучусу ко-
миссияны къаууму бла бир-
ге «Бир минутну шош туруу» 
акциягъа къатышыр ючюн, 
кенгешни бир ауукъ заманнга 
тохтатханды. Акция москва за-
ман бла 12.15 сагъатда Россей 
Федерацияны битеу жеринде 
Уллу Ата журт урушда ёлгенлени 
хурметине бардырылгъанды. 

Жыйылыуну кезиуюнде ре-
спубликада наркотиклени эмда 
адамны башын хайран этген 
уулу затланы жайыугъа, ала-
ны законсуз сатыугъа къажау 
кюреш бла байламлы мадарла 
къалай толтурулгъанларына 
къаралгъанды. Жаш адам-
лагъа бютюнда сакъ болургъа 
кереклиси чертилгенди, этилген 
мадарлагъа багъа бериуню 
жорукъларын тохташдырыу ду-
рус кёрюлгенди. Казбек Коков 
жамауатны саулукълу жашау 
бардырыргъа итиндириу эмда 
кёллендириу жаны бла ишни 
кючлендирирге буюргъанды, 
спорт бла не къадар кёп адам 
кюреширча этерге кереклисин 
эсгертгенди.

Кенгешге къатышханла нар-
котиклени эмда адамны башын 
хайран этген башха уулу затла-
ны законсуз сатыугъа къажау 
кюрешни чеклеринде нарко-
манланы ачыкълау, алагъа 
багъыу, медицина-социал бо-
лушлукъ бериу жаны бла иш не 
халда болгъаныны юсюнден да 
оюмларын айтхандыла. 

Республиканы школларын 
бошагъанлагъа къууанчлы ин-
гирле къурауну эмда аланы 
бардырыуну кезиуюнде къор-
къуусузлукъну жалчытыугъа да 
уллу эс бурулгъанды. Власть 
органла, право низамны сакъ-
лаучула бла бирге ол жаны бла 
тийишли мадарла этерге керек 
болгъанлары эсгертилгенди. 

Бирикген жыйылыугъа КъМР-
ни Парламентини Председатели 
Татьяна Егорова ,  КъМР-ни 
баш федерал инспектору Ти-
мур Макоев, право низамны 
сакълаучула, толтуруучу власть 
органланы башчылары, муни-
ципал районланы бла шахар 
округланы таматалары, жама-
уат биригиулени да келечилери 
къатышхандыла, деп билдир-
гендиле КъМР-ни Башчысыны 
бла Правительствосуну пресс-
службасындан. 

 – Биз барыбыз да мамыр 
кёкню тюбюнде жашай эсек, 
ол аланы хайырынданды. Аны 
себепли алагъа не жаны бла да 
себеплик этип турургъа борчлу-
буз. Мындан баргъан письмола 
окъуна да аланы жюреклерин 
жылытадыла»,– дегенди  Муста-
фа Камалович.

Жаш адамлагъа айланып, ол 
аланы иги окъургъа, спорт бла 
кюреширге, ахшы ишле этерге 
итинирге чакъыргъанды. 

Орус православный килисаны 
башчысы  Валентин  Бобылёв а  
1941 жылда фашист Германия  
СССР-ге  киши сунмай тургъан-
лай чабыууллукъ этгенин, бирин-
чи кюн окъуна Брест къалада кёп 
жашларыбыз жан бергенлерин 
эсгертгенди эмда быллай шарт-
ла келтиргенди:  Уллу Ата журт 
урушда саулай да жыйырма жети 
миллиондан артыкъ адамны 
жашауу  юзюлгенди, кёпле  сан-
ларындан къыяулу болуп къайт-
хандыла. «Ол уллу багъа бизни 
бюгюннгю жарыкъ кюнюбюз, ма 
быллай ариу тангла атар ючюн 
берилгенди. Совет халкъ битеу 
Европаны фашизмден азатла-
угъа барысындан уллу къыйын 
салгъанын унутургъа жарарыкъ 

тюйюлдю. Бюгюнлюкде европа-
ны къыралларында жашагъан 
бир къауумла Россейге  къажау 
сюеледиле. Болсада, Россейни 
бир заманда да бир киши да хор-
лаялмагъанды, бу жолда хорлам 
бизники боллукъду»,– дегенди.

Андан сора Ёмюрлюк отну 
къатында жыйылгъанла  бир 
минутну шош сюелгендиле, эс-
гертмеге гюлле салгъандыла,  
жау чыракъла жандыргъандыла. 
Уллу Ата журт уруш башланнган 
кюннге жоралап, аладан «82» 
деген тарихни къурашдыргъан-
дыла.

Эсгертиу: 21 июньда уа  «Еди-
ная Россия» политика партияны 
республикада бёлюмюню келе-
чилери, жаш гвардеецле,  «Хор-
ламны волонтёрлары» да Аскер 
Махтаулукъну  эсгертмесини  ал-
лында  эсде тутууну жау чыракъ-
чыкъларын жандыргъандыла. 

Эсде тутууну акциясына  ре-
спубликаны битеу районлары да 
къатышхандыла. Черек районда 
да эрттенликде сагъат тёрт бола,    
Уллу Ата журт урушну кезиуюнде 
ёлгенлеге ишленнген эсгертмени  
къатына  кёпле келгендиле. Ала 
жау чыракъла жандыргъандыла, 
эсгертмеге гюлле салгъандыла.

ХОЛАЛАНЫ Марзият.

Аны ишине КъМР-ни Башчысы 
Казбек Коков, Парламентни 
спикери Татьяна Егорова, пре-
мьер-министр Мусукланы Алий, 
КъМР-ден сенатор Улбашланы 
Мухарбий, Федерация Советни 
белгиленнген комитетини келе-
чилери, республиканы законла 
чыгъарыучу эм толтуруучу власть 
органларыны къуллукъчулары 
къатышхандыла.   Кенгешге ви-
деоконференция амал бла Рос-
сейни Финансла, Экономиканы 
айнытыу министерстволарыны, 
башха ведомстволаны келечиле-
ри да къошулгъандыла. 

Тюбешиуню комитетни башчы-
сы Анатолий Артамонов ачханды. 
Ол жыйылыуну аллында кюн 
республикада бир ненча  социал 
объектде болгъаныны юсюнден 
айтханды. «КъМР-де кёп жумушла 
бардырылгъанларын кёргенбиз. 
Терек бахчалада болгъанбыз, 
интенсивный амал бла терекчи-
ликни къыралда жаяргъа керек-
ди, проект шёндюгю заманда 
магъаналыды», -дегенди ол. 

Къонакъла сют жарашдыргъан 
предприятияда, жангыртылгъан 
поликлиникаладан бирини  къу-
рулушунда, школда, башха объ-
ектледе болгъандыла. Сенатор   
алада кёргенине ыразылыгъын 
билдиргенди. «Бек башы – ала-
да ишлерин сюйген, сынамлы 
адамла урунадыла. Ала керексиз 
соруула бермейдиле, борчларын 
бет жарыкълы толтурадыла, же-
тишимле болдурадыла», – деп 
къошханды.

Кенгешни темасына кёче, Ана-
толий Артамонов келир юч жыл-
гъа федерал бюджетге  баш-
ламчылыкъла кёп болгъанла-
рын белгилегенди. Аны сюзюуге 
алыкъа эки ыйыкъ барды, бу ке-
зиуде анга энтта предложенияла 

кийирилирге боллукъдула. «Бу 
жыйылыуда да магъаналы эс-
гертиуле этилирле деп ышанама. 
Шёндюгю заманны энчиликлерин 
эсге алыргъа керекди. Документ-
де экономиканы бёлюмлерини 
ышаныулукъларын игилендири-
уге, инсанларыбызгъа социал 
себепликге бурулгъан жумушла 
бардыла», – дегенди докладчы 
эмда инсанланы бюджет къалай 
къуралгъаны, ахча къаллай жу-
мушлагъа къоратылгъаны бла 
шагъырей этерге кереклисине 
эс бургъанды. «Бюджет халкъны 
байлыгъыды, ол къалай  хайырла-
нылгъанындан  билирге керекди-
ле», – деп къошханды ол.  

Анатолий Дмитриевич Шимал 
Кавказны регионларыны эконо-
мика онглары уллу болгъанла-
рын, аны бла бирге адамланы 
саулукъларын игилендириуде, 
солууларын къурауда  керекли 
инфраструктура къуралгъанын 
чертгенди. 

Бюджетни файдаларын бла 
къоранчларын бирге келишдирир-
ге, бютюнда файдаланы толтуруу-
да хайырлы  ишлерге кереклисини 
юсюнден да баргъанды сёз. Ана-
толий Артамонов бютюнда жангы 
регионланы аллында жууаплы-
лыкъ уллу болгъанын чертгенди. 

– Алада жашагъанла кёрген 
къыйынлыкъланы къысха за-
манны ичинде унутурча этерге 
борчлубуз.   Бир-бир жумушланы 
арт болжалгъа салыргъа тю-
шерик да болур. Алай бу кезиу 
регионланы экономика онгларын 
кёргюзтюрге, магъаналы жумуш-
ла толтурургъа амалла береди, 
– дегенди сенатор эмда газ бла 
хакъсыз жалчытыу программа 
жашау журтланы  ишлетиуню 
тирилтирге  себеплик этгенин 
юлгюге келтиргенди.  

Ызы бла кенгеш жабыкъ халда 
бардырылгъанды.

Жыйылыудан сора Казбек Ко-
ков бла Анатолий Артамонов жур-
налистлени сорууларына жууапла 
бергендиле. Анатолий Дмитрие-
вич къыралны келир юч жылгъа 
бюджетини концепциясын сюзюу 
хайырлы ётгенин белгилегенди. 
«Республикада объектледе бол-
гъаныбыз, мында жашауну, адам-
ланы сейирлерин сезгенибиз, 
къаллай кемчиликле, жарсыула 
болгъанларын кёргенибиз магъа-
налыды. Быллай тюбешиуле бюд-
жетни жумушларын къурагъан 
кезиуде регионланы сейирлерин 
къорууларгъа болушадыла. Биз 
регионланы палатасыбыз. Аны 
ючюн субъектле  жанлыбыз,  
Къабарты-Малкъаргъа да себе-
плик этерге хазырбыз»,-дегенди 
сенатор.

Сюзюлген теманы юсюнден 
айта, ушакъ ачыкъ халда, хайыр-
лы бардырылгъанын, ушакъгъа 
федерал министерствола бла ве-
домствола къатышханларын айт-
ханды. «Биз бюджетни концепци-
ясына эсгертиулени эшитгенбиз, 
аланы тинтирге энтта эки ыйыкъ 
барды.  Ахыргъы документ фай-
далы болургъа  керекди»,-дегенди 
Анатолий Артамонов эмда Казбек 
Коковха, республиканы битеу жа-
мауатына къонакъбайлыкъ ючюн 
ыразылыгъын айтханды.

Казбек Коков а Федерация 
Советни комитетини жыйылыуун 
Къабарты-Малкъарда барды-
рыргъа оноу этилгени республи-
кагъа ышаныулукъну белгиси 
болгъанын айтханды. «Бюджетни 
концепциясы сюзюлгени регион-
лагъа магъаналыды. Биз казна 
къалай къуралгъанын кёргенбиз, 
анда болгъан жумушла  келир 
кезиуге ышаныулу къараргъа онг 
бередиле. Аны бла бирге уа Къа-
барты-Малкъаргъа магъаналы 
соруула да сюзюлгендиле. Ала 
да  келир юч жылны бюджетине 
кийирилирле деп ийнанабыз»,-
дегенди республиканы оноучусу.

ТИКАЛАНЫ Фатима.

Урушда ёлгенлеге – 
ёмюрлюк махтау

Ахыры. Аллы 1-чи бетдеди.

Федерация Советни къаууму республикада 
бир-бир предприятияланы жокълагъанды

Кенгеш

Къыралны келир юч жылгъа бюджетини 
юлгюсю Нальчикде сюзюлгенди Жыйылыу

Баш борч – наркотиклени законсуз 
сатыуну жолун кесерге

Къабарты-Малкъаргъа Россейни Федерация Советини Бюд-
жет эм финанс рынокла жаны бла комитетини келечилери ишчи 
жумуш бла келгендиле. Жолоучулукъну чеклеринде тюнене   
Нальчикде Правительствону юйюнде  «РФ-ни 2024 жылда эм 
2025-2026 план кезиуде федерал бюджетини концепциясына 
Федерация Советни башламчылыкъларыны юсюнден» темагъа 
видеоконференция амал бла жыйылыу бардырылгъанды.  

Заур Апшев тюбешиуде сюзерге белги-
леннген соруу хар инсанны да жашауу бла 
байламлы болгъанын чертгенди. «Барды-
рылгъан тинтиуледен ачыкъланнганыча, 
сатыу-алыу эркинликлени сакълауда кемчи-
ликле, бузукълукъла бардыла. Аны ючюн жу-
уаплы органла бюгюн айтылгъан шартланы 
эсге алырла, ахырында чыгъарылгъан эсгер-
тиуле уа болумну тапландырыргъа себеплик 
этерле деп ийнанама»,– дегенди ол.

Тюбешиуде Роспотребнадзорну КъМР-де 
Управлениясыны алыучуланы эркинликле-
рин сакълау жаны бла бёлюмюню башчысы 
Сакима Семенова сёлешгенди. Ол докла-
дында алыучуланы эркинликлерин сакълау-
да кемчиликлени бла жетишмеген затланы, 
ведомствону борчларыны эмда ишлеринде 
башчылыкъгъа алгъан федерал законланы 
юслеринден айтханды. 

РФ-ни Правительствосуну инсанланы са-
тыу-алыу эркинликлерине федерал къырал 
контрольну юсюнден болумуну излемлерине 
тийишлиликде, предприятиялада план бла 
тинтиуле бардырыугъа чекле салыннганла-
рын билдиргенди докладчы. Аланы жаланда 
адамны жашаууна бла саулугъуна къоркъуу 
болгъанын ишеклик ачыкъланнган кезиуде 
бардырыргъа жарайды. Бу кезиуде да тин-
тиулеге прокуратура ыразылыкъ берирге 
керекди. 

– Роспотребнадзор план бла тинтиулени 
жаланда артыкъда къоркъуулу объектледе 
бардырады, асламында медицина эм би-
лим бериу учреждениялада. Биз  санитар 
эм эпидемиология излемле къалай сакъ-
ланнганларын сюзерге эркинбиз ,– дегенди 
Сакима Юрьевна.

Чекле кийирилген кезиуден бери Управ-
лениягъа инсанланы сатыу-алыу эркинли-
клерине бузукълукъланы, неда къоркъуулу 
болумланы юслеринден тарыгъыула бол-
магъандыла. Аны бла бирге докладчы проку-
ратура тинтиулени юслеринден эсгертиулени 
къабыл кёрмегенине, жылны аллындан бери 
жаланда эки тарыгъыу тюзге саналгъанына 
эс бургъанды ол.

– Товарла бла жалчытыу, сатыу-алыу ор-
ганизациялада тинтиуле бардырыугъа чекле 
салыннганлары бла байламлы бу жаны бла 
эркинликлери болгъан къырал органла бла 
байламлыкъла къураугъа баш магъана 
бериледи. Аны бла байламлы Ич ишле 

министерствогъа, Шимал-Кавказ таможня 
управлениягъа бирге ишлеуню юсюнден 
тилекле этилгендиле, – дегенди докладчы.

Сёз профилактика жумушланы юслерин-
ден да баргъанды. Аны чеклеринде програм-
ма хазырланнганды, ушакъла, тюбешиуле 
бардырыллыкъ организацияланы тизмеси 
къуралгъанды. Дагъыда Управленияны 
сайтында, асламлы информация органлада 
законла ангылатыладыла. 

Жылны аллындан бери  Управлениягъа 
инсанладан сатыу-алыу эркинликлерине 
бузукълукъла этилгенлерини юсюнден 134 
тарыгъыу этилгенди. Аланы асламы товар 
кемчилик бла болгъаны ючюн артха къай-
тарыргъа болушлукъ бла байламлыдыла. 

– Тарыгъыуланы уллу къаууму интернетде 
сатыу-алыу бла байламлыдыла, ол санда 
уллу тюкенлени эмда энчи адамланы иш-
лери бла. Социальный сетьледе сатыучула 
алдагъанлары бла байламлы шартла ич 
ишле органланы къарауларына бериледи-
ле. Жашау журт-коммунал мюлкню ишине 
тарыгъыула да кёпдюле,–дегенди докладчы.

Сакима Юрьевна 2018 жылда КъМР-ни 
Башчысында инсанланы сатыу-алыу эркин-
ликлерин сакълауну соруулары жаны бла 
комиссия къуралгъанын, алай андан бери 
жаланда бир жыйылыу болгъанын да бел-
гилегенди. Жер-жерли органлада да алыу-
чуланы эркинликлери жаны бла органла, жа-
мауат приёмныйле къуралмагъанларын да 
билдиргенди. Алай бу излемле «Алыучуланы 
эркинликлерин сакълауну юсюнден» феде-

рал законну 44-чю статьясында жазылыпды. 
Промышленность, энергетика эм сатыу-

алыу министерствону потребитель рынокла 
жаны бла бёлюмюню башчысы Иттиланы 
Амина уа докладында «КъМР-де Промыш-
ленностьну эм сатыу-алыуну айнытыуну 
юсюнден» къырал программаны эм аны 
алыучуланы эркинликлерин сакълау жаны  
бла бёлюмюнде жумушланы юслеринден 
айтханды.

– Санкцияла кийирилген, россейли ры-
нокдан уллу тыш къыраллы предприятияла 
кетген кезиуде адамланы саулукъларына 
къоркъуулу, осал товарланы сатыугъа чекле 
салыу артыкъда магъаналыды,– дегенди ол.

РФ-ни Президентини  «Промышленный 
продукцияны законсуз сатыу-алыугъа къа-
жау къошакъ мадарланы юслеринден» 
Указына тийишлиликде, республикада энчи 
Комиссия къуралгъанды.  Анга федерал 
эм регион власть органланы, надзор эм 
контроль структураланы келечилери кир-
гендиле. 

2030 жылгъа дери РФ-де потребительлени 
эркинликлерин сакълау жаны бла къырал 
стратегия да барды. Аны чеклеринде КъМР-
ни Башчысында алыучуланы эркинликлерин 
сакълауну соруулары жаны бла совет ишлей-
ди. «Быйыл аны къаууму жангыртылгъанды. 
Советни баш мураты инсанланы сатыу-алыу 
эркинликлерин сакълау, праволу эм финанс  
билимни жайыуду»,– дегенди ол эмда со-
ветни жыйылыуун бардырыугъа хазырланыу 
жумушла толтурулгъанларын айтханды. 

 КъМР-де МВД-ны экономика аманлыкъ-
лагъа эм коррупциягъа къажау управлени-
ясыны башчысыны орунбасары Арсен До-
лов а полициячыла жалгъан продукцияны 
чыгъарыугъа, сатыугъа къажау мадарланы  
билдиргенди. Алай бла быйылны беш айыны 
ичинде этил спиртни эм ичги затланы чыгъа-
рыу сферада 42 аманлыкъ ачыкъланнганды, 
аладан 24-сю тинтилгенди. 

Къырал марка салынмай, ичгини сатыу-
алыу бла байламлы 17 аманлыкъ этилгенди, 
спирти болгъан ичгини законсуз чыгъарыу 
бла байламлы 38 бузукълукъ болдурулгъан-
ды, жалгъан акциз марка хазырланнган 
кезиу  да ачыкъланнганды. 

Полициячыла къуралгъан аманлыкъчы 
къауумну ишин тыйгъанларын билдирген-
ди докладчы. Республиканы беш инсаны 
къырал маркалары болмагъан ичгини 
бла тютюнлени асырагъанлары, сатар 
мурат бла  ташыгъанлары  тохташдырыл-
гъанды. Андан сора да, жалгъан аракъы 
чыгъаргъан юч цехни иши тохтатылгъанды. 
Жылны аллындан бери уа республиканы 
жолларында ичги затланы бла спиртни 
алып баргъан 90 ауур жюклю машина 
тохтатылгъанды. 

Докладланы сюзе, Жанатайланы Салим 
инсанланы сатыу-алыу эркинликлерин 
сакълаугъа жууаплы органланы араларында 
байламлыкъланы къураргъа кереклисине эс 
бургъанды. «Законлада бу жаны бла кемчи-
ликле бар эселе, Парламент аланы сюзерге 
хазырды»,– дегенди ол.

КъМР-ни Башчысыны Парламентде бла 
сюд органлада келечиси Мадина Дышекова 
уа  товарны къайтаргъанда, инсанны паспор-
ту излегеннгени  тюз болгъанын билирге 
сюйгенди. Сакима Семенова ангылатханыча,   
ол федерал законлагъа бузукълукъ этеди.

Медицина билимлери болмай, къысха 
курсланы бошап, тиширыулагъа ариулукъ 
бла байламлы уколла, башха жумушла 
толтурулгъанланы юсюнден соруу да сю-
зюлгенди. Жууаплы органлагъа къысха 
курслада окъутууну эм аладан сора берилген 
сертификатланы тинтирге кереклисине эс 
бургъандыла жыйылыугъа къатышханла. 

Кенгеш жууаплы органлагъа эсгертиулени 
къабыл кёрюу бла бошалгъанды.

ТИКАЛАНЫ Фатима. 

Министерствону экономика 
аманлыкълагъа эм коррупция 
бузукълукълагъа къажау управ-
лениясыны бёлюмюню таматасы 
Анзор Шогенов сёзюнде бу соруула 
жаны бла праволу базаны юсюн-
ден билдиргенди, бузукълукъланы 
ачыкълауда, тинтиуде эм тохта-
тыуда право низамны сакълаучу 
органланы магъаналары бютюнда 
уллу болгъанын чертгенди. Ол бел-
гили этгенича, коррупция аманлыкъ 
этгенлери бла байламлы быйылны 
биринчи жарымында 28 адам 
жууапха тартылгъанды, ол санда 
19-су уллу эм бек уллу бузукълукъла 
болдургъандыла.

– Тинтилип бошагъан ишледе 
этилген къоранчны ёлчеми 23 
миллион сомдан озгъанды. Опе-
ратив-тинтиу жумушланы толтур-
гъан кезиуде 20,9 миллион сом 
къайтарылгъанды. Коррупция 
аманлыкъланы асламы улутхачы-
лыкъ бла байламлыдыла,– дегенди 

полициячы.
Сёзге, быйыл мартда сюд при-

ставха тёрт кере улутха алгъаны 
бла байламлы  уголовный иш 
ачылгъанды. Прохладна районну 
эллеринден бирини башчысына 
эмда эки къуллукъчусуна хыйлачы-
лыкъ ючюн РФ-ни УК-сыны 159-чу 
статьясыны 4-чю кесегине кёре 
терслеу материалла ачылгъанды-
ла. Ала «Жашау журт эм шахар 
болум» миллет проектни жашауда 
бардыргъанда кеслерини къул-
лукъларын хайырланып, ырысхы 
къоллу болгъанларына ишеклик 
барды. Майда уа республикада 
вузладан бирини деканыны орун-
басарына эки кере улутха алгъаны 
ачыкъланнганды.  

– «Къоркъуусуз эм качестволу 
жолла» миллет проектни толтур-
гъан кезиуде  жолланы жангыртыу 
бла кюрешген мюлкледен бирини 
къуллукъчусу 800 минг сом улутха 
алгъаны тохташдырылгъанды. 

Анга РФ-ни УК-сыны 290-чы ста-
тьясыны 5-чи кесегине кёре терс-
леу материалла ачылгъандыла.  
Озгъан ыйыкъда уа билим бериу 
организацияладан биринде юч 
адамдан къуралгъан къауум 
улутха алгъанлары ачыкъланнган-
ды. Ала Шимал-Кавказ эмда Юг 
федерал округлада этгендиле бу 
аманлыкъланы,–дегенди Анзор 
Шогенов. 

Брифингге кеси состав жаны 
бла управленияны энчи магъана-
лы буйрукъла жаны бла тамата 
инспектору Тимур Альборов бла 
кеси къоркъуусузлукъ бёлюм-
ню башчысыны экинчиси Анзор 
Машоков да къатышхандыла. 
Ала коррупцияны право низамны 
сакълаучула кеслери алларына 
хорлаялмазлыкъларын, жамауат 
саулай анга къажау болургъа, хар 
инсан да кёрюп болмагъанын бил-
дирирге кереклисин чертгендиле. 

– Коррупция къыралны айны-
уун тыйгъанын, келир кюнюн 
бузгъанын ангыларгъа керекбиз. 
Аны жокъ этиу къыралда баш 
магъаналы жумушладан бириди, 
ол себепден ол жаны бла право-
лу багъа къатыланады, тийишли 
мадарла къураладыла,– дегенди 
Тимур Альборов.

Ол сёзюнде полициячыланы 
тизгинлеринде  бу аманлыкъны 
болдурмау жаны бла къаллай 
жумушла толтурулгъанларын бил-
диргенди. Сёзге,   праволу билим-
лерин игилендирир, профессионал 
сынауларын ёсдюрюр мурат  бла 
тийишли дерсле бардырыладыла. 
Аланы кезиуюнде полициячылагъа 
коррупция бла байламлы законла 
эмда жууаплылыкъла  ангылаты-
ладыла. 

– Полициячылагъа салыннган 
чекле бла излемле къалай сакъ-
ланнганлары дайым да тинтиледи. 
Министерствода анга жууаплы ко-
миссияла къуралгъандыла. Чекле-
ни юслеринден айтханда, жууукъла 
бири бирине бойсуннган неда 
контроль тамамлагъан кезиуле 
болдурулмайдыла. Сёзге, быйыл   
юч полициячыгъа  къуллукъгъа са-
лыргъа ыразылыкъ берилмегенди, 
жууукълукъ болдурулмаз ючюн, – 
дегенди Тимур Альборов. 

Аны бла бирге полициячыла  
борчларын бийик даражада тол-
турургъа чырмаула чыгъаргъа 
боллугъуну юсюнден белгили 
этерге керекдиле. Быйыл аллай 13 
билдириу берилгенди. Ала комис-
сияланы жыйылыуларында сю-
зюлгендиле эмда тийишли оноула 

чыгъарылгъандыла.
– Бу жорукъну сакъламагъан 

кезиуле да бардыла, жарсыугъа. 
Жууукълукъну букъдургъанла  
законлагъа тийишлиликде жууап-
ха тартыладыла. Тамамланнган 
ангылатыу жумушлагъа да къа-
рамай, коррупция бла байламлы 
законлагъа бузукълукъла этгенле 
энтта бардыла. Сёзге, былтыр 
ышаныулукъ тас болгъаны ючюн 
эки полициячы къуллукъларындан 
эркин этилгендиле,– деп билдир-
генди Тимур Альборов.

Анзор Машоков а ич ишле орган-
лада тамамланнган профилактика 
жумушланы юслеринден бил-
диргенди. Бу ишде  баш магъана 
кадрланы сайлаугъа эмда полици-
ячыланы тизгинлерине аманлыкъ 
болдурургъа итиннген адамланы 
ишге алмаугъа энчи магъана бе-
рилгенин билдиргенди. 

Ахырында полициячыла жур-
налистлени сорууларына жууапла 
бергендиле эмда жамауатны кор-
рупция бла байламлы аманлыкъ-
лагъа къажау болургъа, право 
низамны сакълаучу органлагъа бу 
соруулада себеплик этерге чакъ-
ыргъандыла.

АБДУЛЛАХЛАНЫ Фатима.

Ал жанында – инсанланы сатыу-алыу эркинликлери  
КъМР-ни Парламентини Экономика политика, инновациялы айнытыу эм предпринимательство жаны бла комитетини кенгертилген жыйылыуунда 

республикада инсанланы сатыу-алыу эркинликлери къалай сакъланнганларыны соруулары сюзюлгендиле. Кенгешни комитетни башчысы Заур Апшев 
бардыргъанды. Аны ишине спикерни орунбасары Жанатайланы Салим, жууаплы ведомстволаны бла  бизнесни келечилери къатышхандыла. 

БРИФИНГ

Сатырларында низамлыкъгъа – энчи эс 
Жылны аллындан бери КъМР-ни Ич ишле министерствосуну 

къуллукъчулары коррупция бла байламлы 65 аманлыкъны 
ачыкълагъандыла, 37 аманлыкъ тинтилип бошалгъанды, 
аладан 31 уголовный иш сюдню къараууна берилгенди. Был-
лай тарихле  КъМР-де МВД-да  болгъан брифингде белгили 
этилгендиле. Журналистле бла тюбешиуде сёз коррупциягъа 
къажау мадарланы юслеринден баргъанды, ол санда полици-
ячыланы арасында да.

Къонакълагъа КъМР-ни Прави-
тельствосуну Председателини би-
ринчи орунбасары Муаед Кунижев 
салам берип, кенгешде кётюрюллюк 
темала бек магъаналы болгъанла-
рын, аланы сюзюу, иш саулай да 
къыйматлы болурун, аны эсеплерине 
халкъ да тийишли багъа беририн 
тежегенди. Ол сёзлеге Президентни 
СКФО-да толу эркинликли келечиси-
ни орунбасары Владимир Надыкто 
да къошулгъанды. «Ахыр кезиуледе 
иш асламыракъ бола барады, тёле-
улени жыйыуда, ремонт этиуде да 
эсеплени хатасы жокъду. Шёндюге 
дери этилгенни келир кюзде жый-
ылып сюзерикбиз, быйылны кесин 
да иги кёрюмдюле бла бошаргъа 
таукелбиз», – дегенди ол.

Видеобайламлыкъ амалны себе-
плиги бла чыгъып, кенгешге РФ-ни 
къурулуш эмда ЖКХ министрини 
орунбасары Алексей Ересько да 
къатышханды. Ол хар регионну кеси-
ни энчи бир жетишимли сынамы бол-
гъанын белгилегенди. Дагъыда кёп 
фатарлы юйлеге тынгылы ремонт 
этиу бёлюмде къаллай (норматив-
праволу) тюрлениуле бола баргъаны 
бла къысха шагъырейлендиргенди. 
«Озгъан жылдан бери бу жаны бла 
аслам иш этиле барады. Былтыр 
биз быллай Фондлагъа жыйылгъан 
тёлеуню эм аз ёлчемин тохташдырыу 
жаны бла оноула этгенбиз. Ремонт 
къалай бардырыллыгъы анга кёре 
боллукъду. Дагъыда быйыл биринчи 
мартда жашау журт Кодексге тюр-
лениуле кийирилгендиле. Къырал 
Дума бла бирге маданият хазнаны 
объектлери бла байламлы законну 
тюрлендириуню сагъышын этебиз. 
Энтта да бир затны эсге салыргъа 
сюеме: быйылдан башлап, жашау 
этерге жарамагъан юйлени санын 
азайтыу проект тынгылы ремонт 
этиуге киреди, аны себепли иш бю-
тюнда кёп болгъанды, регионланы 
да къармашыргъа чакъырама», – 
дегенди министрни орунбасары.

Ызы бла Къабарты-Малкъарда 
Фондну башчысы Къулийланы 
Мустафир бу бёлюмде болгъан 
кемчиликлени туура этгенди, ала 
башха регионлада бёлюмледе да 
болгъанларын чертгенди.

Биринчиси – адамланы Росреес-
трде сакъланнган энчи информа-
цияларын регион оператор кёрюрча 
этерге керекди. Ансыз, Мустафир 
Ахматович айтханнга кёре, борчла-
ры болгъанлагъа дау этиу ишни тап 
бардырыргъа амал жокъду. Талай 
оноула этилгендиле, алай иш энтта 
да жеринден тепмегенди.

Регион операторла сюдлеге мате-
риалла жибергенде къырал пошлина 
тёлерге керекдиле. Сёз ючюн, Къа-
барты-Малкъарда бёлюм быйыл 9,5 
минг иск жибергенди сюдлеге. Аны 
ючюн кесинден (пошлинала бла) 5,8 
миллион сом тёлегенди.

Исклени болжаллары чыгъыу да 
чурум этеди ишге. «Юй кеси аллына 
жангыртыллыкъ тюйюлдю, кесигиз 
ангылайсыз. Бу амалны хайырланн-
ган инсанны хатасы низамлы (тёле-
улерин заманында берип тургъан) 
адамлагъа да жетеди. Аны себепли 
граждан Кодексге тийишли тюрле-
ниу кийирилсе иги боллукъ эди», – 
дегенди Къулий улу.

Ол дагъыда надзор органла ар-
тыгъы бла къадалгъанларын сагъ-
ыннганды: «Фондда ахча болмагъ-
аны юйге тынгылы ремонт этмезге 
сылтау тюйюлдю, деп алай айта-
дыла. Аны ючюн келир жылланы 
бюджетлерине кирирге тюшеди – ол 

да иги тюйюлдю».
Льготаланы юсюнден да айтханды 

Мустафир Ахматович. Абаданлагъа 
федерал законодательство бла ал-
лай амал берилирге керекди. Алай 
аны хайырланыу къыйынды, аны 
ючюн кёпле къатышыргъа да сюй-
мейдиле. Аны женгилирек этсе керек 
эди. Адамгъа льгота шёндюча ары-
бери чабышып справкала жыйып 
айланмазча угъай, аллындан окъуна 
тёлеую азайтылып аллай квитанция 
келирча этсе керек эди.

Багъала кётюрюлюп баргъаны 
тынгылы ремонт этиуге да хата 
салады. Мустафир Ахматович айт-
ханнга кёре, «ресурс-индекс» деген 
амалгъа кёчселе регион операторла, 
инфляциядан сакъланыргъа эмда 
къолда болгъан онгланы толуракъ 
хайырланыргъа жарарыкъды.

Федерацияны Советини федератив 
къуралыу, регион политика, жер-
жерли самоуправление эмда Ши-
малны ишлери жаны бла Комитетини 
башчысыны орунбасары Дмитрий 
Кузьмин кенгешге видеоконферен-
ция халда къошулуп, тынгылы ремонт 
этиуню, бу ишни «тар жерлерини», 
кемчиликледен къутулур амалланы 
юслеринден оюмун туура этгенди. 
Дагъыда тёлеулени энчи счётха жый-
ыуну, лифтлени алышыуну, юйлени 
техника жаны бла халлерин тинтиуню, 
Фондланы бюджетлерин толтурууну 
юсюнден айтханды.

Ызы бла регионланы келечилери 
сёз алгъандыла. Чечен Республика-
ны къурулуш эмда ЖКХ министри 
Муслим Зайпуллаев эски лифтлени 
алышыуну юсюнден сагъыннганды. 
Ол айтханнга кёре, бюгюнлюкде бу 
ишни тындырыргъа, къалай-алай 
болса да, онглары барды регионла-
ны. Алай бир беш неда он жылдан 
сора уа жаланда адамла берген 
тёлеулеге быллай оборудованияны 
алышыргъа амал боллукъ тюйюлдю. 
Аны себепли къырал бюгюнлюкден 
да тирирек къатышып башласа ке-
рекди. Бу сёзлеге аны Ставрополь 
крайдан коллегасы Александр Ряби-
кин да къошулгъанды. Кеси жанын-
дан къурулуш материаллагъа эмда 
ишлеге багъала кётюрюлюп бар-
гъанына эс бурургъа чакъыргъанды. 
Дагъыда Къулийланы Мустафирни 
Росреестрден информацияны алыу 
жаны бла оюмун дурус кёргенди. 
«Тынгылы ремонт этиу ишни багъа-
сы, къурулуш бла тенглешдиргенде, 
азды, нек дегенде сметаланы тер-
гегенде азайтыу коэффициент хай-
ырланылады. Аны ючюн а бу ишге 
организацияла къатышыргъа артыкъ 
сюймейдиле», – деген жарсыуун да 
туура этгенди ол.

Талай чурумла регионланы ба-
рында да болгъанларын Ингушетия 
Республиканы энергетика эм ЖКХ 
министрини орунбасары Тимур 
Гайтукиев белгилегенди. Ол дагъ-
ыда борчланы жыйыуда кемчили-
клени сагъыннганды. Дагъыстанны 
тийишли Фондуну башчысы Маго-
мед Алиев ишчи къолла жетишмей 
башлагъанын чертгенди, аны Къа-
рачай-Черкесден коллегасы Къоч-
харланы Артур а энчи счётлагъа 
(алада жыйылгъан ырысхыгъа не 
ишле этилгенине) контрольну кюч-
лендирирге чакъыргъанды.

РФ-ни Къурулуш эмда ЖКХ ми-
нистерствосуну стратегиялы баш-
ламчылыкъла департаментини 
башчысыны экинчиси Анна Огур-
цова СКФО-да кёрюмдюле бла 
шагъырейлендиргенди. Ол оюм 
этгеннге кёре, аланы хатасы жокъду: 

тынгылы жангыртыу иш барады, 
тёлеуле кёпден-кёп жыйыладыла, 
адамла аны кёрюп, бу програм-
магъа ышанып башлагъандыла. Бир 
жылны ичинде округда минг чакълы 
кёп фатарлы юйге тынгылы ремонт 
этиледи. Саулай Россейде уа бу ишге 
960 миллиард сом къоратылады. 
Бюгюнлюкге бу программаны хайы-
рындан жашау журт фондну ючден 
бири жангыртылгъанды.

Анна Николаевна кемчиликлени 
юсюнден да айтханды. Биринчиси 
– юйле техника жаны бла не халда 
болгъанларына кёз-къулакъ болууду. 
«Бюгюнлюкде аны бла бир киши да 
кюрешмейди. Алай аны беш жылны 
ичинде окъуна бир кере этсе боллукъ 
эди. Хау, анга кёп ахча керекди, 
къыралны уа аллай онгу жокъду. 
Алай информацияны управляющий 
компанияладан жыйса да боллукъ-
ду. Дагъыда гражданланы тарыгъ-
ыуларын, башха шартланы да эсге 
алыргъа керекди. Регион операторла 
аны барын да тийишдирип бизге 
жиберселе, бек иги боллукъ эди. Биз 
а аны «ЖКХ» къырал системагъа 
тюшюрюрге сюебиз», – дегенди ол.

Экинчи кемчилик юйню неда 
аны бир-бир жерлерини юсюнден 
информация келишмегени бла 
байламлыды. Сёз ючюн, жылыу бла 
неллай бир жери жалчытылыннга-
ны; хар ведомствода аны юсюнден 
башха тюрлю айтыргъа боллукъдула. 
Анга да тийишли эс бурургъа чакъ-
ыргъанды ол.

Ызы бла Анна Огурцова бу бёлюм-
ню норматив жаны бла тийишдири-
уню юсюнден айтханды. Сёз анда 
ишлени багъаларыны, тынгылы 
ремонт саулай къалай этилирге 
кереклисини юсюнден бара эди. 
Докладчы бегирек да маданият хаз-
наны объектлерин жангыртыугъа эс 
бургъанды. Регионланы келечилери 
лифтлени алышыу бек багъады 
деген тарыгъыуларын да тюзге 
санагъанды. Мында, ол айтханнга 
кёре, аллай оборудованияны чыгъа-
рыучу заводланы талай налогларын 
азайтып, багъаланы азайтыргъа 
боллукъ эди.

Регион операторланы барыны да 
баш ауруулары – тёлеулени жый-
ыуду. Анга кёре уа бюджетлери 
толмагъаны да. Анна Николаевна 
аланы жыл сайын эм азындан ин-
фляция тенгине кётюре барыргъа 
чакъыргъанды.

Къырал Думаны къурулуш эмда 
ЖКХ жаны бла Комитетини башчы-
сыны орунбасары Светлана Разво-
ротнева да кенгешде кётюрюлген 
проблемалагъа къарамын туура 
этгенди. Айтханына кёре, шёндю 
халкъла аралы болум осалына кетге-
ни, санкцияла кийирилгенлери ючюн 
Парламентни тёбен палатасында 
тынгылы ремонт этиу эмда ЖКХ 
темалагъа тийишлисича эс бурургъа 
онг болмай къалгъанды. Къалай-
алай болса да, болумну игилендириу 
законланы проектлери сюзюледиле, 
къабыл этиледиле. Энчи счётланы, 
лифтлени, маданият хазнаны объ-
ектлерини юслери бла да иш бара-
ды, деп ышандыргъанды ол.

Кёп фатарлы юйлеге тынгылы 
ремонт этиу операторланы Ассоциа-
циясыны башчысы Анна Мамонова 
сагъынылгъан Фондланы ишини, 
ала жолукъгъан кемчиликлени, 
власть органла эмда халкъ бла бай-
ламлыкъланы юсюнден айтханды. 
Республикалада коллегаларына 
тийишли оноула да этгенди.

УЛБАШЛАНЫ Мурат.

Кёп болмай «Росссийская газета» ЛДПР-ни та-
матасы Леонид Слуцкийни «XXI ёмюрде ЛДПР-
ни идеологиясы -фашизмге къажаулукъ» деген 
статьясын басмалагъанды. 

Авторну оюмуна кёре, публикация кёплеге дуни-
яда фашизм нек айныгъанын ангыларгъа болушу-
рукъду.  Ол болум адамланы акъылларына  сингип, 
кёз къарамларын тюрлендиргенине бюгюнлюкде 
терк тюбейбиз. 

«Бюгюнлюкде фашизм бютюн къоркъуулу нек 
болгъанды?  Ол энчи аскер операцияны башланнга-
ны бла къалай байламлыды? Россейни Президенти 
Владимир Путин ол не себепден бардырылгъанын 
тынгылы ангылтханлыкъгъа, бир бирледе бу болум 
бла байламлы соруула кёп тууадыла. Адамлары-
быз, биригип, фронтха болушлукъ этиуден да артха 
къалмайдыла. Алай бир бирле аны башланнганыны 
сылтауун алыкъа  толусунлай ангылаялмай турады-
ла», – деп чертеди ЛДПР-ни таматасы. 

Аны оюмуна кёре, англосаксла бизни къырал 
байлыкъларыбызгъа эрттеден да кёз атыпдыла. 
Алгъын Адольф Гитлер толтургъан борчла бюгюн-
люкде жангы адамланы боюнларына салыныпдыла: 
украинлы миллетчилени. 

– Ала, социал сетьлени хайырлана, ол «ауруу-
ну» кенг жаядыла. ЛДПР бюгюнлюкде Россейни 
къыраллыгъын сакълаугъа айланыпды, – дейди 
Л.Слуцкий.

Россей бюгюннгю болумда 100- жыллыкъ айныуну 
10 жылгъа ётерге керек боллукъду. Аны ючюн а тех-
ника жаны бла онглуракъ болуугъа  энчи эс бёлюрге 
тийишлиди. Ол а, бек биринчиден, адамларыбызны 
билимлиле болуулары бла байламлыды. Аны ючюн 
а илмуну бла бийик билим бериуню  айнытыргъа, 
техника вузлагъа кириуню уа конкурс бла эм бюджет 
халда къураргъа керекди. 

 – Биз илму-техника жаны бла кёп къыралдан 
артха къалгъаныбызны былайда, жашырмай, туура 
этерге керекди, – деп белгилегенди ол.

Политикни оюмуна кёре, россейлилеге биз бюгюн-
люкде не ючюн къазауат этгенибизни  эм ол 2022 
жылны февраль айында угъай, 100 жыл мындан 
алгъа башланнганын айтып, тынгылы ангылатыргъа 
керекди.

– Бюгюннгю фашизм бир кесек башхаракъ эсе 
да, биз билгенден, аны магъанасы тюрленмегенди. 
Мультимиллионерледен, банкирледен, тюрлю-тюр-
лю корпорацияланы таматаларындан эм алагъа 
къарауашлыкъ этгенледен къуралгъан къауум сау-
лай да дуниягъа оноу этерге сюедиле. Россейни ала 
бла къажау кюреш бардырыуу  да анданды. 

Хар бирибизге да  кюн сайын сайлау этерге тю-
шеди. Ол кезиуде биз юйюрюбюзге, сабийибизге 
тап келлик сайлаула этерге  керекбиз. Орус лите-
ратураны, музыканы, суратчылыкъны алгъанда да, 
миллетибизни тарыхын ачыкълагъан, аны юсюнден 
тийишли даражада айтылгъан чыгъармаланы сай-
ларгъа борчлубуз, – деп белгилейди автор статья-
сыны ахырында. 

Басмагъа КЪАСЫМЛАНЫ Аминат 
жарашдыргъанды.  

Къабарты-Малкъарны Жамауат палатасы 
муниципал къуралыула  жамауат контрольну 
бардырыу амалланы жарашдыргъанды. 

Жер-жерли самоуправление органла, муниципал 
къуралыулада жамауат палатала эм толтуруучу 
власть органла бла байламлыкъла жюрютюу жаны 
бла комиссияны башчысыны орунбасары Селяланы 
Азрет-Алий айтханыча, бюгюнлюкде къырал адам-
ла бла ачыкъ ушакъ бардырыргъа хазырды, аланы 
оюмларын сурайды, сайлауларына къарайды. Аны 
ючюн а башламчылыкъла жашауда тийишлисича 
бардырылырларын эсепде тутаргъа тийишлиди. Ол 
халкъны жашау халын игилендириуню баш амалла-
рындан бириди, бусагъатда бу ишге адамла кеслери 
да тири къатышадыла. 

Муниципал палаталаны башчылары методикалы 
материалланы алгъандан сора алты айны ичинде 
кеслерини районларында бла шахарларында жамауат 
контрольну бардырыу жаны бла мадарла ётдюрлюк-
дюле. Артда, муниципалитетледе эм иги жамауат 
палатаны сайлагъанда, ала бу борчну къалай толтур-
гъанларына да къараллыкъды. Эм иги сынамгъа уа 
артда башха палаталаны да юйретирикдиле.

КУЛЬЧАЛАНЫ Зульфия. 

 Правительство

Кёп фатарлы юйлени жангыртыуну 
юсюнден ачыкъ сёлешиу

Шимал Кавказда кёп фатарлы юйлеге тынгылы ремонт этиу къалай баргъаныны, бу ишде кемчили-
клени эмда тамамларгъа керек жумушланы юслеринден Нальчикде кенгеш бардырылгъанды. Анга 
Къырал Думаны, РФ-ни Къурулуш эмда ЖКХ министерствосуну, Президентни СКФО-да толу эркин-
ликли келечисини Аппаратыны, регион операторланы Ассоциациясыны, округда республикаланы 

келечилери эм башхала къатышхандыла.

Оюм

ЛДПР-ни ниети фашизмге 
къажау сюелиудю

Жамауат палата

Бирге оноулашырча 

– Джамиля, бийик билиминг, ишинг бар, ариу, 
уллу юйюгюзде тынч жашап турмай, Москвагъа нек 
кетгенсе, не излейсе ара шахарда?

– Баш сылтауум – Нальчикде айнымагъанымы 
сезип башлагъан эдим. Мен а жангы затны билирге, 
кёрюрге сюйген адамма. Дагъыда билимиме, ишиме 
кёре  хакъым да бийик болса сюеме.  Москва  кеси 
энчи къыралды, мында онгла да чексиздиле. Хау, 
юйюмден, жеримден айырылгъан тынч тюйюл эди. 
Ол къыйын кезиудю: ангылайса кетерге кереклисин, 
алай адамларынгы, юйюнгю жылыуларындан айыры-
лалмай къыйналаса. 

– Санга юйде уа не зат айтхан эдиле? 
– Ол заманда атам вахта амал бла ишлей эди. 

Барыбыз да билебиз, бусагъатда тау элледе эр ки-
шилени асламысы узакъ жерледе уруннганларын. 
Эгечим Карина да Къазахстанда   Ахмед Ясави атлы 
халкъла аралы университетде окъуй тура эди. Сора 
мен кетсем, анабыз элде уллу юйюбюзде жангыз 
кеси къаллыкъ эди. Арсарлы болама. Алай анам 
таукеллендиреди: «Билиминги, кесинги да сынаргъа 
сюесе, мен сени ангылайма. Жол кёллю бол, бар 
Москвагъа», – дейди.

Мен ангылайма ол жыллада анга бек къыйын тюш-
генин. Бусагъатда уа Карина, окъууун бошап, юйге 
къайтханды, банкда ишлеп да башлагъанды. Алай 
анам бир кеси жашагъан жыллада къоркъа да болур 
эди, жюрегин мудахлыкъ бийлеген кезиулери да аз 
болгъан болмазла. Къор болайым мёлек анама. Ол 
кесини юсюнден сагъыш этмей, мени айнырымы 
сюйгенди. Баям, аналыкъ, кесинги унутуп, сабийинге 
къалай иги эсе да, алай этиудю. Огъурлу анам ангы-
лагъанды: хар тёлюню жашауу башхады.

Бусагъатда, жаланда мен угъай, кёп таулу жашла, 
къызла узакълада окъуйдула, ишлейдиле. Алгъын бир 
таулу арбазда элли-жетмиш адам бирге жашагъан 
эселе, хар жангы юйюрге отоу ишлеп, бусагъатда бир 
юйюрню жетмиш адамы жети шахарда жашаргъа 
боллукъдула. Ол заманны излемиди. Не этериксе?  
Атам вахтадан юйге Москва бла учса, бир самолётдан 
башхасына олтургъунчу бир сагъат болса да, жетеме 
аэропортха. Сау сагъатны кёрген окъуна  уллу насып-
ды! Солуу кюнледен сора да, бир-эки кюннге окъуна 
бош болсам, мычымай, Яникойгъа жетеме. 

– Москвада иш тынчмы тапхан эдинг?
– Угъай. Телевиденияда ишлерге сюе эдим, ары уа 

алмай эдиле. Башха жерледе кечине турама да, бир 
кюн а анама сёлешеме: «Мен сюйгенча болмайды бир 

зат да, алмайдыла телевидениягъа, юйге къайтай-
ым», – дейме да, жиляп къалама. Анам а: «Къызым, 
хар зат да сен сюйгенча терк болмагъанлыкъгъа нек 
жиляйса? Бир кесек тёз. Кёрюрсе, хар зат да сен 
сюйгенча боллукъду», – дейди. Не сейир, экинчи 
кюн мен шартларымы  жиберген  Бешинчи каналдан 
сёлешедиле да, ушакъ этерге чакъырадыла. Этдик 
ушакъ. Алдыла ишге! Анамы жюреги бу боллукъ иш-
ними сезген болур эди? 

– Баям, ана жюрек, сюйген жюрек нени да сезеди, 
биледи, ол болгъунчу окъуна. 

– Карина да жарым жылдан, юйге тансыкъ болуп, 
артха къайтыргъа умут этген эди. Анабыз а: «Энди 
юйге диплом бла къайтырыкъса», – деп, окъууун 
атаргъа къоймагъан эди. Артда, бир кесек замандан 
Карина Къазахстаннга бек бюсюреп, анда къыйнал-
май, къууанып окъуп тургъанды. Менеджер дипломун 
да алгъанды, юч тилге уста да болгъанды. 

– Джамиля, мында телевиденияда ишлегенинг 
Москвада болушханмыды?

– Угъай. Мында бу ишге жангыдан тюшюнюп   баш-
лагъанма дерге боллукъду. Бусагъатда, кесибизни 
каналдан сора, башха проектлеге да къатышама. 
Бек сейирди. 

– Нальчикге къайтыр акъылынг а бармыды?
– Онгум болгъанлай, къуруда Яникойгъа, ата юйюме 

келгенлей турлукъма. 
– Иш адамны жашауунда аллай бир магъаналы 

жерними алады?
– Жаш адамлагъа бек магъаналыды. Биз, жаш 

адамла,  юйюрюбюзню да сюебиз, алай окъуй–окъуй 
кетип, артда иги ишге тохтамагъан – ол тюзмюдю? 
Хар бирибиз да айныугъа къошумчулукъ этерге ке-
рекбиз. Къолубуздан келгенича. Аны бла бирге багъ-
алы, сюйген адамларыбыз бла байламлыгъыбызны 
кючлендире. Мен анамы, атамы, эгечими, Яникойда 
юйюмю бир минутха окъуна унутмайма. 

– Эсимдеди, сен африкалы эшмеле этип, чачынгы 
да бир сейир бояучунг…

– Колледжде окъугъанымда, эмо болама деп,  къара 
кийимле кийиучю эдим, тырнакъларымы, чачымы да 
этген эдим дум къара. Анам ыразы тюйюл эди. Алай 
бюсюремегенин кесиме айтханлыкъгъа, жууукълагъа: 
«Мен эркинлик бере эсем, сизни не ишигиз барды?» 
– дей эди. 

Атабыз бла анабыз не кеслери урушмагъандыла 
бизге, не тышындан биреуге сёз айтыргъа къоймагъ-
андыла. Африкалы эшмеле бла юйге келгенимде, 
атама: «Чачыма не айтаса?», – дегенимде, ол а: «Сен 
бюсюрей эсенг, мен да бюсюрейме», – деп  къойгъан 
эди. Бюгюнлюкде ангылайма ол анга эриши кёрюнн-
генин, алай, мени жюрегими къыйнамаз ючюн, бир 
сёз да айтмагъан эди. 

Онбеш-жыйырма жылынгда хар зат да сейир кёрю-
неди. Бусагъатда мен да башхалача кийинеме. Аны 
айтханым: сабий сиз ушатмагъан зат киеди, башын 
бир сейирлик тюрсюнлеге бояйды деп, анга урушуп, 
жилятып тургъандан магъана жокъду. Бираздан кеси 
унутурукъду ол сынауларын. Тёзюм керекди жаш 
адамны битеу излемлерин да кётюрюрча. 

Мен бусагъатда да тюрлю-тюрлю курслада окъугъ-
анлай, жюрегим тартхан затны излегенлей, айныргъа 
кюрешгенлей турама. Жашау алайды, аны магъанасы 
айныуду, алгъа барыуду. Манга бла эгечиме айныргъа 
онг берген атама бла анама баш урама, жюрегим 
алагъа сюймекликден, ыразылыкъдан толуду.

БАЙСЫЛАНЫ Марзият.

«Манга бла эгечиме онг бергенлери 
ючюн, ата-анама бек ыразыма»

Яникойчу къыз Къойчуланы Джамиля бусагъатда 
Москвада жашайды эм  телевиденияда Бешинчи 
каналны «Сельская хроника» деген бериуюню 
эфирге чыгъарыу жаны бла режиссёруду. Ары 
дери Нальчикде Информациялы технологияланы 
эм экономиканы колледжин эм Искусстволаны 
Шимал-Кавказ къырал институтун жетишимли 
бошагъанды, «1 КБР» телеканалда режиссёр болуп 
тургъанды.  Биз аны бла онлайн амал бла бардыр-
гъан ушагъыбызны басмалайбыз.

Жыйырманчы июньдан 
башлап Къабарты–Мал-
къар къырал университет-
де окъургъа сюйгенледен 
документлени алгъан 
комиссия ишлеп башлагъ-
анды. Аны бла байламлы 
биз КъМКъУ–ну окъуугъа 
кириуню къурау жаны бла 
управлениясыны баш-
чысы Тимур Табишевге 
талай соруу бергенбиз. 

– Бизни университетни юсюн-
ден къысха не зат айтыргъа 
боллукъду? 

– Кёп рейтингледе Россейни 
жюз эм иги университетлерини 
санына киребиз, ол бек уллу жети-
шимди. Шимал Кавказда КъМКъУ 
бийик билим берген алчы окъуу 
юйледен бирине саналады. 

Бусагъатда аны он институту, 
бир факультети, тёрт колледжи 
ишлейдиле. 

– Окъургъа кирирге сюйген-
ле, кеслери келмей, документ-
лерин онлайн халда берирге онг 
бармыды?

– Хау, ол иш тап къуралгъан-
ды, электрон тизме барды. Алай 
шёндю окъуна не усталыкъны 
сайларгъа билмегенле аз тюйюл-
дюле, алагъа деп консультантла, 
волонтёрла ишлейдиле, ала 

битеу соруулагъа да тынгылы жу-
уапла бередиле. Кенгешип, бир 
оноугъа келгенлени документ-
лерин а онеки минутну ичинде 
алып, базагъа саллыкъдыла.

Кёп ата-анала да, сабийлери 
бла келип, специалистлерибиз 
бла тынгылы ушакъла этедиле: 
билим алгъандан сора къайда 
ишлерге боллукъларын, не иш 
хакъ аллыкъларын сорадыла. 
Кертиси бла да, бусагъатда бир-
бир усталыкъла кете барадыла, 
кёп жерледе адамны компьютер 
алышханды. Аны бла бирге жан-

гы усталыкъла да чыгъадыла. 
Биз да ишибизни жашаугъа кёре 
къурайбыз.

Алыкъа усталыкъ сайлаял-
магъанла келип бизни консуль-
тантларыбыз бла ушакъла бар-
дырадыла, андан сора доку-
ментлерин бередиле. Башхала 
уа почта бла жибередиле неда 
«Къырал жумушла» портал бла 
хайырланадыла. 

– Сиз жангы усталыкъланы 
сагъындыгъыз. Аны юсюнден 
толуракъ айтсагъыз эди. 

– Биз заманнга кёре айныр-

гъа керекбиз да, ол борчубузну 
толтурабыз, жангы програм-
маларыбыз эм билим бериу 
бёлюмлерибиз да бардыла. Сёз 
ючюн, билим бериуню айнытыу 
жаны бла федерал къырал про-
граммаланы чеклеринде бизни 
университетде Искусственный 
интеллектни эм цифралы тех-
нологияланы, Туризмни инсти-
тутлары, дагъыда физикадан, 
химиядан, биологиядан, юри-
спруденциядан билим бериу 
арала ачылгъандыла.  

Бу башламчылыкъланы кийир-
генибизни баш мураты - студент-
лерибиз университетни бошагъ-
андан сора жашауда жерлерин 
табалырча этиудю. Хау, билим 
кеси аллына да багъалыды, алай 
биз хар жаш адамгъа артда иш 
табарча, юйюрюн кечиндирирча 
усталыкъ берирге итинебиз. 

– Быйыл биринчи курсха нен-
ча адам алыр умутлусуз?

– Беш мингден аслам. Аладан 
2445-си окъуулары ючюн хакъ 
тёлерик тюйюлдюле, 2857-си 
уа келишимлеге кёре билим 
аллыкъдыла. Магистратурада 
сегиз жюз жерибиз барды, ала-
дан 421 бюджет, 415-си уа хакъ 
тёленнген жерледиле. 

– Квота бла алыннганла бол-
лукъмудула?

– Хау, ол жерле быйыл бютюн 
кёбюрекдиле. Россейни жигит-
лери, Кишиликни ордени бла юч 
кере саугъаланнганла, дагъыда 
Украинада, ДНР-де бла ЛНР-де, 
Запорожье эм Херсон область-
лада энчи аскер операциягъа 
къатышханланы эм башха къы-
раллада уруш этерге жиберил-
генлени сабийлерине энчи онгла 
берилликдиле университетге.

– Документле не заманнга 
дери алынырыкъдыла?

– Бакалавриатха 25 июльгъа 
дери, СПО–гъа уа (орта профес-
сионал билим) 15 августха дери. 
Алай бир-бир усталыкълагъа, 
тёрели экзаменледен сора да, 
къошакъ халда сынаула барды-
ла, алагъа документлени алыу 
12 июльда тохтатыллыкъды. Толу 
хапар билирге сюйгенле аны 
КъМКъУ-ну приёмный комисси-
ясыны сайтында, «КъМКъУ-ну 
абитуриентине – 2023» газетде 
да табаргъа боллукъду. 

Комиссия эрттенликде 9:00 сагъ-
атдан башлап ингирде 18:00 сагъ-
атха дери ишлейди. Бизни адре-
сибиз: 360004, Нальчик шахар, 
Чернышевский атлы орам, 173, 
КъМКъУ-ну баш корпусу. Теле-
фон номерибиз: 8(8662)77-41-87.

КЪАПЛАНЛАНЫ Марзият
 хазырлагъанды.

Окъургъа кирирге сюйгенлеге

«Бийик билим, усталыкъ да алыргъа итиннгенлени сакълайбыз»

МАДАНИЯТ

Ол 1943 жылда Къашхатауда туугъанды. Атасы 
Малкъарбий Уллу Ата журт урушну аллында 

Элбрус районну прокурору болуп тургъанды. Аны, 
документлени тас этгенди деп, жалгъан дау бла 
тутхан эдиле да, юйдегиси бла алты сабийи, ол 
санда къагъанакъ къызчыгъы, Къыргъызстанда ал 
заманда кеслери болгъандыла. Артда Малкъарбий 
зоотехник болуп ишлегенди Ош областьда. «Ол 
заманда тынчыракъ болгъан эди жашау. Юй да 
ишлеген эдик. Алай а,  андан къайтханда, Къуршо-
учуда ашагъан наныкъларымы татыулары бюгюн да 
эсимдеди», – деп эсгереди Галина.

Ёсген анда этсе да, школну уа Галина Бабугентде 
бошагъанды. Жыр жаны бла устазына Улбашланы 
Азнорну санайды. Ол келтирген эди аны 1963 жыл-
да Нальчикде музыка училищеге. Анда бир жыл 
окъугъанлай, къагъытларын Москвада театр искус-
стволаны Луначарский атлы къырал институтунда 
(ГИТИС) окъугъанды. Ол ары, бек уллу конкурс бо-
луп тургъанлай, чырмаусуз ётгенди. Ол шарт керти 
фахмуну юсюнден айтханы хакъды. 

Институтну музыка комедия факультетин таулу 
къыз 1969 жылда къызыл диплом бла бошагъ-

анды. Галинаны адамлыгъын кёргюзтген  бир 
шарт – ол анда окъугъан заманда, биринчи бийик 
билимли врачларыбыздан бири Чеченланы Майрус-
хан  больницада жатханын эшитип, Москваны бир 
къыйырындан, суууп къалмасынла деп, къышхыда 
хычинле бла чулгъамны кёкюрегине букъдуруп бар-
гъанды  аны кёре. 

Бери къайтырдан  бир жыл алгъа Нальчикде Музы-
ка театр ачылгъан эди да, Галина тюз да келгенлей, 
анда ишлеп башлагъанды. Бюгюн да анда оперетта-
ны артисткасы, солистка-вокалистка болуп турады. 

Окъуп къайтханлай, Музыка театрда анга «Сева-
стопольский вальс» опереттада Любаша Толмачё-
ваны ролюн бергендиле. Жаш жырчы аны ариясын 
ариу жырлагъанды. Андан арысында «Молодая 
гвардияда» Любовь Шевцованы, Зумакъулланы 
Танзиляны  поэмасына кёре салыннган «Верность» 
операда Аслижанны, «Паяцыде»  Недданы партия-
ларын жырлагъанды.

Аны фахмусун опереттала бла мюзиклле бютюн-
да шарт этгендиле. «Цыганский баронда»  ол 

Адельди, «Летучая мышь» опереттада – Саффи, 
«Моя прекрасная леди»  мюзиклде  Элиза Дулит-
лди, «Проделки ханумы» комедияда – Ханума, 
«Цыганская любовь» опереттада – Илона, «Вольный 
ветерде» – Стелла, «Чёрный драконда» – Анжелика… 
Дагъыда  кёп башха сыфатла  къурагъанды ол. 

1970-80 жыллада Нальчикде солуу паркда концерт 
программала болуучу эдиле. Галинагъа тынгылар-
гъа жамауат, бютюнда курортха солургъа келгенле 
сюйюп жыйылыучулары эсимдеди. Кертисин айтхан-

да, ол сайлагъан жырланы аныча жырларгъа къый-
ынды, ол затха ким да бирча базыналмайды. Халкъ 
жырланы аныча айтыргъа къыйынды. Унутмайма, 
уллу залда Галина «Гапалауну» жырлап, халкъны 
ёрге къобаргъанын. Аны концерти бошалгъандан 
сора да, кёллери кётюрюлген адамла театрны ал-
лындан кетип къалмай, бир бирлерин тансыкълап 
сюелгенлери эсимдеди. Баям, аны жырларындан 
сора адамны жюреги халал болады да, андан. Хау, 
халкъ жырланы аныча жырлагъан азды: «Минги 
тау», «Гапалау», «Таукъан», «Уллу Хож», «Алийни 
жыры», «Сюйгениме барлыкъма»…

Эстрада жырланы айтханда уа, актрисаны тиз-
месинде ала иги кесекдиле:  «Кёгюрчюн», «Сен 

да, мен да жашайбыз», «Сюймесенг да сюерикме», 
«Къара чачымы эшеме», «Тангым тепсей келе-
ди», «Келигиз, тепсейик», «Алтынны бетин басмаз 
тот», «Черекни толкъунлары», «Любимая песенка 
старая», «Песня горянки» эм башхала. Галина ро-
мансланы да аламат жырлайды: «Я ехала домой», 
«Гори, гори, моя звезда», «Ночь светла», «Не про-
буждай воспоминаний» эм башхала.

Аны бла бирге 2004 жылдан бери Галина Мал-
къарбиевна  Искусстволаны Шимал-Кавказ  къырал 
институтуну культура эм искусство колледжинде, 
Жабаги Казаноко атлы арада да ишлейди. Ол юй-
ретген жашла бла къызла бюгюн халкъыбызны, 
республикабызны да атын жууукъда, узакъда да 
айтдырадыла: «Молодые голоса России» деген Би-
теуроссей конкурсда Гран-приге тийишли болгъан, 
«Голос Кавказа» эришиуде да хорлагъан Къабар-
докъланы Зухура, жырчыланы Наталья Гасташева 
атлы шимал-кавказ конкурсунда биринчи жер ал-
гъан Габоланы Зухура, «Голос России» атлы халкъла 
аралы фестиваль конкурсну лауреаты Жуболаны 
Жамбулат, КъМР-ни, Ингушетияны да сыйлы арти-
сти Гуртуланы Лейля, «Тurkvizyon 2013» эришиуде 
алчы жерге чыкъгъан Жаникаланы Элдар, Къулий-
ланы Къайсын атлы Малкъар къырал драма теат-
рны актёру Мызыланы Аубекир… Дагъыда бардыла 
аны сохталары. Къайда да жырчыланы юйретиуню 
юсюнден сёз барса, Таукенланы Галинаны аты уллу 
хурмет бла айтылады.

«Аламат устазды Галина Малкъарбиевна, – дей-
ди Жуболаны Жамбулат. – Ол мени ёнюмю 

салыу бла кёп ишлегенди. Аны тап хайырлана би-
лирге  юйретгенди. Менде аны къыйыны уллуду. Тёр-
тюнчю курсда классика операланы аны хайырындан  
жырлап тебирегенме». Галина Малкъарбиевна уа 
аны юсюнден былай айтхан эди бирде: «Жамбулат-
ны фахмусу болгъанын биринчи кюнден эслегенме. 
Ол заманда кеслерин андан да иги кёргюзтген 
студентле болгъандыла. Аладан ал кесинге сохта 
дегенлеринде да, мен аны сайлагъанма. Ол мени 

да, кесини да къыйынларыбызны тас этмегенин 
кёргюзтеди. Бир кере уа, Саратовда окъугъанында, 
келеди да: «Артха къайтырмы эдим?» – дейди. Бек 
урушхан эдим ол кюн анга: «Алай этсенг, бу жолдан 
сора кёзюме кёрюнме!» – деп иш да айтхан эдим. 
Насыпха, не бек къыйналса да, окъууун тынгылы 
этгенди. Музыка театрда ишлеп турады энди…»

Ма аллай устазды ол. Алай жетишимли хайырлана-
ды  билимин, усталыгъын да. Бюгюн аны сохталары 
къайда да жырлайдыла, биргесине Музыкалы теат-
рда ишлегенле, къыралны белгили окъуу юйлеринде 
окъугъанла да бардыла. Республикада, мындан 
тышында да белгили «ААА», «Ийман», «Инай» ан-
самбльлени, малкъар жырланы студиясын къурауда 
да къыйыны уллуду.

Таукенланы Галина жыр искусствогъа ма аллай 
уллу къыйын салгъанды. Аны ючюн берилген-

диле анга сыйлы атла: 1976 жылда – КъМАССР-ни 
сыйлы артисти, 1982 жылда – РСФСР-ни сыйлы 
артисти, 2008 жылда – КъЧР-ни халкъ артисти. 

Таукенланы Галина дюгерли жаш, фахмулу театр 
режиссёр Казбек Дзудтагов бла юйюр къурап, юч 
сабий ёсдюргендиле. Аны юйюр тутуууна, къол 
усталыгъына кёпле сукъланадыла. Кеси кесине 
алай ариу кийим тикгенле кёп жокъдула.

Жырчы жамауат жашаугъа тири къатышхан, 
ариу адамды. «Кавказгъа мамырлыкъ», «Нарт 
эпос», «Къабарты-Малкъарны адабиятыны эм ис-
кусствосуну кюнлери» эм башха фестивальлагъа 
къатышып, миллет къууанчны бютюнда уллу этеди. 
2011 жылда «Единая Россия» партиядан Къабар-
ты-Малкъарны Парламентини депутатына айы-
рылгъанды. Анда маданият, билим бериу эм илму 
жаны бла ишлегенди.

Таукенланы Галина халкъына къуллукъ этген, 
адамлыкъ ышанларын бийикде тутхан, миллет 
сыйгъа, сюймекликге тийишли жырчыды. «Жырчы 
– жашаудан умутчу», – дейдиле да, насыбы, кюч-
къарыуу, саулугъу таркъаймасынла.

МУСУКАЛАНЫ Сакинат.

Жырчыгъа кёре  
жыры, къууанчы да

Белгилеу 

Россейни сыйлы артисткасы Таукенланы Галина 
бу кюнледе  юбилейин белгилейди. 

Быллай конкурсла  Фондда жыл 
сайын  бардырыладыла, алай бу 
жолча кёп сабий а  бир заманда да 
къатышмагъанды. Ол а конкурсну 
магъанасы  ёсе баргъанын кёргюзте-
ди.  Анга бу жол, жаланда Нальчикде 
жашагъанладан сора да, башха реги-
онладан, республиканы эллеринден,  
районларындан, шахарларындан 
да солургъа келген жашчыкъла бла 
къызчыкъла да уллу ыразылыкъ бла  
къатышхандыла. Ала  карандашла 
эмда жаулу бояула бла да  суратла 

ишлегендиле. Чыгъармаларында 
табийгъатны ариулугъун, РФ-ни эмда 
КъМР-ни къырал белгилерин, энчи 
аскер операциягъа къатышхан аскер-
чилени, Расул Гамзатовну кесин, аны  
жигитлерин да кёргюзтгендиле.

Жюри, бирча ыразылыкъда, би-
ринчи жерге дагъыстанлы поэтни   
«Зурнукларыны» суратын  ишлеген-
лени тийишли кёргенди. Аладан бири 
Огъары Малкъардан Эндрейланы  
Салимады.  Бу къызчыкъ арт за-
манлада республикада бардырыла 

тургъан тюрлю-тюрлю сурат ишлеу 
конкурслагъа къатышып, хорламла 
болдуруп келеди.  Бу жол да  жети-
шимли болгъанды.    

Конкурсха  къатышхан къызчыкъ-
ланы бла жашчыкъланы  бири да 
саугъасыз къалмагъанды. Ала дагъ-
ыда Фондну башчысы  Люаза Мако-
ева хазырлагъан викторинагъа да 
къатышхандыла. Аны кезиуюнде да  
кёп жаны бла  билимлерин кёргюзт-
гендиле, поэтни назмуларын  кёлден 
айтхандыла.

Ахырында уа  СКГИИ-ни  жыр ис-
кусство  кафедрасыны доценти Вале-
рий Кайцуковну студентлери  аламат 
концерт  кёргюзтгендиле.

Республикалы миллет китапхана 
да,  ол кюн  Расул Гамзатовха жо-
ралап, энчи китап-сурат кёрмючле 
къурагъанды. 

ХОЛАЛАНЫ Марзият.

Нальчикде  Владимир Вороков атлы Маданият  фондда  бу кюнледе 
сабийле ишлеген суратланы 3-чю республикалы конкурсуну эсеплерин 
чыгъаргъандыла. Ол кеси да  Россейни кюнюне эмда белгили  дагъыстан-
лы поэт Расул Гамзатов туугъанлы 100-жыллыгъына жораланнган эди. Аны  
Маданият фонд  КъМР-ни Миллетлени ишлери жаны бла министерствосуну 
себеплиги бла  къурагъанды. Аланы башламчылыкъларына «Единая Рос-
сия» политика партияны Къабарты-Малкъарда бёлюмю, Россейни тиши-
рыуларыны союзу да  юлюшлерин къошхандыла. Жюриге уа атлары кенг 
белгили, профессионал художникле киргендиле.

14. Къушла. 17. Алаша.19. Татыран. 21. Мырзай. 22. Шырдан. 
23. Ындыр. 24. Кирпи. 25. Чалман. 28. Уллука. 30. Къырслау. 
31. Алхам. 32. Гюрбе. 35. Къарамашакъ. 38. Шыртчапа. 39. 
Бабугент. 40. Мурса.

ЁРЕСИНЕ: 1. Малкёз. 2. Базама. 4. Желмаууз. 5. Алтуд. 6. 
Алтын. 7. Экижашар. 11. Лагъым. 12. Алайынлай. 13. Илеши-
улюк. 15. Жангылыкъ. 16. Капитан. 18. Чыран. 20. Саскы. 26. 
Малчылыкъ. 27. Ислам. 29. Лаборант. 33. Шагъат. 34. Шайба. 
36. Атауул. 37. Асбест. 

ЭНИНЕ: 1. Эрттегили аскер сауут. 
6. Къайын терекни бир тюрлюсю. 9. 
Хайыр. 10. Азербайджан халкъны 
къыл къобузу. 14. Поэт Созайланы 
… . 15. Бийик жерле. 16. Ыйыкъны 
кюню. 21. Тауукъ сюйген бюртюк. 
22. Адамны жазыуу. 23. Тёлю этерге 
онгу болмагъан ёгюз неда аман къы-
лыгъы бла кесин эриши кёргюзтген 
адам. 26. Затны сакъларгъа берген 
адам. 27. Уллу жел. 28. Къарт адам. 
31. От болгъан жерде ол да болады 
дейдиле. 32. Тиширыу омакълыкъгъа 
жюрютген зат. 33. Муслийманнга 
сыйлы китап. 36. Айырма зат. 37. 
Кийимде тешик болгъан жерге аны 
саладыла. 39. Жырчыла, тепсеучю-

ле, концерт бардырыучула. 40.  Иги 
тукъумдан чыкъгъан адам.

ЁРЕСИНЕ:  2. Дуния. 3. Таматала. 
4. Кереги тенгли бир. 5. Тёзюмлюк. 
7. Багъалы ташланы ёлчемлери. 
8. Эркинликсиз алыннган жер. 11. 
Къыяма кюн. 12. Сенек ауузгъа 
сыйыннган бичен. 13. Къышха аллай 
эт да  хазырлагъандыла таулула. 
17. Мал кютерча жер. 18. Къойчу, 
тууарчы, жылкъычы. 19. Хата. 20. 
Сынчыкълагъан адам. 24. Терекни 
«жасауу». 25. Атны тюрлюсю. 29. 
Бир зат ыразы эталмагъан,сёз бла 
жанындагъын къыйнагъан адам. 30. 
Тау башлагъа къонады, суу жагъагъа 
жатады, зат кёргюзтмей. 34. Тили 
бизге ушагъан сибирь республика. 
35. Бу деп байлыгъы болмагъан 
адам. 38. Багъа тюйюл. 

Эртте-эртте Батырбек бла 
Мырзабек деп эки шуёх 

жашап болгъандыла. Шуёхла 
дегенде да, аллай татлы тенгле,  
игисагъан къарындашла да бир 
бирлерин былай жюрютселе 
эди деп, адамла сукъланнган. 
Гитчеликден бирге ёсгенди-
ле, бир элде, къоншулукъда. 
Къабакъ эшиклери бир бирге 
къарап. Эрттенликде аладан 
къайсысы алгъа т урса да, 
кийимлерин жолда къаплай, 
жукъудан аяза келген кёзлерин 
да ууа, нёгерине чабар эди. 
Кёбюсюнде уа кийиз юсюнде 
бешташ неда  ашыкъ ойнай 
кетер эдиле да, арысала уа, 
алайда окъуна жукълап къалыр 
эдиле.

Жашладан бирине жумуш 
чыкъса, дайым аны къатында 
шуёху болгъанды. Аталары, 
аналары уа: «Экисинден бири 
къыз болса эди, ёсюп, уллу 
болгъанларындан сора, ала-
ны бир юйюрлю этер эдик. 
Эл сукъланырча, таурухлада 
айтыла турурча, аллай юйюр 
болур эдиле», – дегенни да 
айтхандыла.  

Бир жол Голлуну байрамына 
къоншу элледен жашла, къыз-
ла, къартла, сабийле да кёп 
келедиле. Бар эди аланы  ара-
ларында бир ариу къыз. Узун 
бойлу, къара къашлы, къара 
чачлы, тауда ёсген назы кибик, 
субай. Ма, ол кюн Батырбек 
аны бла танышхан эди. Къыз-
ны аты Жулдуз болгъанды. Бир 
бирлерин кёрюп, бир хапар 
айтханлай, сюймеклик тууду. 
Ариу таза сюймеклик, тау ба-
шында чыммакъ къар кибик.

Заманны кёпге соза турмай, 
Батырбек къызны юйюне 

келечиле жиберди. Араларын-
да сюйген тенги Мырзабек да 
барды. Келечилеге къызны 
жууукълары жарыкъ тюбеди-
ле. «Сиз да, биз да сюйгенча 
насыплыла болсунла, айтхан 
заманыгъызгъа къызны хазыр 
этербиз», – дедиле.

Эки жаныны ыразылыкъла-
ры бла Батырбек бла Жулдуз-
гъа айлыкъ некях этиледи. Кёп 
къалмагъан эди ол болжал 
бошалыргъа. Бир кюн Мырза-
бек шуёхун уугъа чакъырады. 
Таулада айланып, жашла жугъ-

утурну ёлтюрюп, ызларына 
келе боладыла. Жангыз къай-
ынчыкъ ёсген жерге жетгенле-
ринде, Мырзабек: «Кел, энди 
элге да кёп къалмагъанды, бу 
ариу терекчикни салкъынында 
бираз солуюкъ»,– дейди.

Батырбек анга ыразы бо-
лады. Жашла жюклерин 

жерге саладыла да, бир бир-
ден узакъ болмай таянадыла. 
«Тюш кёрдюм бюгече. Ма, 
шёндюча жерге жатып тур-
гъанымлай, кёкден бир акъ 

булутчукъ келип, мени алып 
кетди»,– деди Батырбек. 

Олсагъатлай Мырзабек бе-
линде къамасын чыгъарып, 
жатып тургъан шуёхуну кёкю-
регине чанчды. Батырбек не 
болгъанын иги да ангыламай, 
секирип ёрге турду. Болсада 
борбайлары тутмай, жерге 
жыгъылды. Сора Мырзабекге 
бурулуп: «Нек этдинг былай? 
Не жюрек къыйынынг бар эди 
манга? Не айтып къарарса 
сютюн ичген анамы кёзюне?», 
– деди. Ол а, жан ала тургъан-
ны кёзюне къараялмай, башын 
бир жанына буруп:  «Битеу 
сылтау да Жулдуздады. Бош 
жиберген эдинг мени келечи-
ле бла. Голлуну байрамындан 
бери кетмей тура эди жюре-
гимден. Ары баргъанымда 
билдим, сен саулукъда ол 
манга жетмезлигин. Бу ишни 
андан этдим. Билген а ким 
этерикди? Бусагъат окъуна 
адам, жаныуар да тапмазча 
бек терен басдырырма. Элде 
уа айтырма жугъутурну къууа, 
терен бугъейге кетгенди деп», 
– деди. 

Батырбек, терк-терк солуй, 
амалсыздан исси кюнде сал-

къын берген терекге къарады. 
Ол кезиуде алайгъа жылы 
желчик келди да, Батырбекни 
чачын, бетин сылап, терекге 
ёрледи да, шош тургъан ча-
пыракъланы къалтыратды. Ала 
уа, бир бирлери бла келишген-
ча, бирден шыбырдап тебире-
диле: «Мурдар, мурдар», – деп. 
Сора бир сары чапыракъчыкъ, 
бутакъдан юзюлдю да, желде 
чайкъала келип, Батырбекни 
кёкюрегине къонду. Жаш аны 
къолуна алды да: «Сен бол 

мени шагъатым»,–деп, кёк 
бийигине дагъыда бир кере 
къарап, ахыр солууун алды.

Жылы желчиг а чапыракъ-
чыкъны ёрге кётюрюп, алай-
дан алып кетди.

Мырзабек ингир ала келди 
элге: «Жанымдан сюйген тен-
гими ёмюрлюк бузла жутдула», 
– деп. Битеу эл бушуу-бушман 
болду. Жилядыла Батырбекни 
атасы, анасы. Сюйген къызы 
да къара кийди.

Юч жыл озду. Мырзабек ан-
дан сора башлады къыз-

ны юйюне жюрюп, аны тилеп. 
«Батырбекден башхагъа бар-
гъаным ёлгеним бла тенгди»,–
деп къойду ол да.

Ол заманда Мырзабек шуё-
хуну атасына барды. «Къада-
ры алай болду да, Батырбек 
къарындашым ажымлы ёлдю, 
узакъ дуниялагъа кетди. Некях 
этилип сюйген къызы къалды. 
Артда-алда болса да, ол эрге 
чыгъар. Тыш адамына кетген-
ден эсе, аны манга тилесенг 
эди»,-деди.

«Охо, балам, сен айтханлай 
болсун. Жашым да, сен да 
манга тенг эдигиз. Санга келген 
тиширыуну, келинимча кёрлюк-

ме», – дегенни айтды ол да.

Сора Батырбекни атасы 
Жулдузну Мырзабекге ти-

леп тебиреди. Къыз да уна-
маздан, келечи да къоймаз-
дан, эки жанындан да адамла 
бир къауум кере тюбешедиле. 
Ахырында, къалай-алай этдиле 
эселе да, Жулдузну Мырзабек-
ге келтирдиле.

Жашау этип башладыла эки-
си да. Эр киши тиширыугъа 
не къадар ариу айтса да, аны 
бети бир да жарымады. Хар 

кюню булут басып, жауаргъа 
хазырланнганча, къарангылай 
ётюп турду. Алай бла арада 
къауум жыл озду. Жулдуз бла 
юйюр къурагъанлыкъгъа, кеси 
умут этгенча жарыкъ болмады 
Мырзабекни жашауу. Былагъа 
бир жашчыкъ да тууады.

Жулдуз, къоймай, анга Ба-
тырбек деп атайды. Аны къу-
бултуп: «Мени Батырбегим, 
жандан сюйгеним», – деген 
сёзлерин эшитсе уа, мурдарны 
ичи жангыдан кюе эди.

Кюз арты эди. Тереклени 
чапыракълары сары, къызыл 
бояу ала тебирегендиле. Бир 
жол, жумуш бла Мырзабекге 
аны къаршы жууугъу келе-
ди. Экиси да кюн тууушда, 
шинтикге олтуруп, хапар айта 
боладыла. Аш юйде уа Жул-
дузхан къонакъны сыйларгъа 
хазырланады. Бир заманда 
жел уруп, сары чапыракъчыкъ 
бийикден тёгерек бурула келип, 
эки кишини алларына къонады. 
Аязчыкъдан секире да мурдар-
ны юсюне къона, жерге тюше 
турду. Мырзабек анга къарай 
кетди да, секирип ёрге туруп: 
«Ма, Батырбекни шагъаты, 
ма санга», – деп, ёрге-ёрге 

секирип, малтап башлады. 
Къонакъ сейир-тамаша болду. 
Туруп, Мырзабекни билегин-
ден тутуп, жерине олтуртуп, 
ол бираз тынчайгъандан сора: 
«Жан алыучуну кёргенча, нек 
этдинг былай? Кюзде учхан 
чапыракъланы биринчими кё-
ресе? Баям, сени ичингде бир 
къыйнап тургъан затынг барды. 
Узакъ адамынг тюйюлме, айт 
да жюрегинги тынчайт. Не жа-
шырын ишинг бар эсе да, сен 
айтхан менде къалыр», – деди.

Мырзабек башын жерге 
ийип, кёп сагъыш этди. 

Сора ол адамгъа къарады 
да: «Кёп жыл мындан алда 
Аллах, адам да кечмезлик бир 
кюйсюз иш этген эдим. Ма бу 
чапыракъчыкъ аны шагъаты-
ды», – деп, ахшы тенгин къа-
лай ёлтюргенин айтды. Отоуда 
аш-азыкъ хазырлай тургъан 
Жулдуз да хапарны эшитип тур-
ду. Къонакъ ингир ала юйюне 
кетди. Мырзабекни юйюрю да 
тынчайды. Эрттенликде ариу 
кюн да тийди. Адамла эрттен 
жумушларын этип башладыла. 
Бу юйден а арбазгъа, орамгъа 
да адам чыкъмады. Кюн ор-
тада халжарда бегитилип тур-
гъан малланы ёкюргенлерине 
къоншула келдиле. Юйге кирип 
къарасала, кеси къамасы кёкю-
регине чанчылып, Мырзабекни 
мыллыгы тёшекде жата эди.

Анасы бла жашчыгъы та-
былмадыла. Ол кюнден 

сора аланы кёрген адам чыкъ-
мады неда бир хапар болмады. 
Мырзабекден эшитген хапарны 
жууугъу адамлагъа айтды.

Андан сора Мырзабекни эл 
къабырладан кенгирекде, те-
рен чат ичинде, жай чилледе  
да кюн таягъы жетмеген жерде 
басдырдыла.

Андан бери кёп заман озду. 
Таркъаймагъан череклерибиз 
кюмюшбаш тауларыбыздан 
узакъ тюзледе тенгизлеге кёп 
суу ташыдыла. Батырбек жат-
хан жерде терекчик да ёсгенди. 
Жер бла  кёкню бирге къошай-
ым дегенча, башы кёрюнмез-
ча бийик болгъанды. Жауун, 
къар жаусала уа, бутакъларын 
къабырны юсюне салып, аны 
палахладан сакъларгъа кю-
решеди.

 ХАПАР

Сатхычлыкъны 
шагъаты

 ОСМАНЛАНЫ Хыйса

КЪОНАКЪЛАНЫ Хасан

Бабугентде 
кадет школгъа – 
къошакъ халда

Битеулю билим берген «Деппуланы Ха-
кимни атын жюрютген 2-чи номерли кадет 
интернат школ»  къырал бюджет учреж-
дение  2023-2024 окъуу жылда 6-чы, 7-чи, 
8-чи, 9-чу, 10-чу, 11-чи класслада жангыдан 
ачылгъан бош жерлеге къошакъ халда 
сабийлени алады.

Заявленияла бла документле  19 май-
дан башлап 30 июньнга дери алынадыла. 
Аланы бу адрес бла келтирирге керекди: 
КъМР, Черек район, Бабугент эл, Мокъ-
аланы Хазрет атлы орам (номерсизди).

Деппуланы Хакимни атын жюрютген 2-чи 
номерли кадет интернат школда битеулю 
эмда орта билим бериу программалагъа 
кёре окъургъа алыуну болумуна тийишли-
ликде (2022 жылны 20 декабринде чыгъа-
рылгъан 169-ОД номерли буйрукъгъа кёре) 
кадет школгъа жашчыкъла 6-чы классдан 
башлап алынадыла. Аланы  саулукълары-
на, психологияларына энчи эс буруллукъду, 
орус тилден, математикадан бла физкуль-
турадан сынауланы къалай ётгенлерине 
къараллыкъды.   

Окъургъа кирир ючюн къаллай доку-
ментле керек болгъанларын Деппуланы 
Хакимни атын жюрютген 2-чи номерли 
кадет интернат школну энчи сайтында 
– https:// kshibabugent. ru, дагъыда 
телеграм каналдагъы бёлюмюнде (https:// 
t.me/ kadet07babugent) табаргъа бол-
лукъду.

  Сорлукълары болгъанла бу телефон 
номерлеге сёлешсинле: 8(86636) 74-2-69, 
8(928) 715 20 43 – директорну орунбасары 
Тюменланы Фатима, Ханбийни къызы (до-
кументлени алыу).

8 (86636) 74-4-30 – кадет интернат школну 
башчысы Гилийланы Муратны приёмныйи.  

Журналистлени 
союзунда – жангы тамата

Нальчикде, Басманы юйюнде, КъМР-ни 
Журналистлерини союзуну таматасыны 
къуллугъун толтургъан Шауаланы Раз-
иятны башчылыгъы бла  бу регион  чыгъ-
армачы биригиуню правленини жыйылыуу 
болжалындан алгъа бардырылгъанды.  
Анда сёз КъМР-ни Журналистлерини со-
юзуну жангы таматасын айырыуну юсюн-
ден баргъанды.

Шауаланы Разият башха ишге кёчгени 
бла байламлы, жыйылгъанла аны орунуна 
сайланырыкъ кандидатны сюзгендиле. 
Правленни къаууму Шауаланы Разият 
бу биригиуге кёп жылланы башчылыкъ 
этгенин, профессионал усталыгъын да 
кёргюзтгенин, кёп ахшы ишле да та-
мамлагъанын айырып айтхандыла эмда 
жангы ишинде жетишимле тежегендиле.

Ызы бла жыйылгъанла КъМР-ни 
Журналистлерини союзуну жангы та-
матасына «Адыгэ псалъэ» газетни баш 
редактору Заурбек Жилясовну тийишли 
кёргенлерин билдиргендиле. Ол бу къул-
лугъун конференциягъа дери болжаллы 
халда бардырлыкъды.

Той-оюн да этгендиле
Бу сурат 1959 жылда 15 мартда Къазахстанны Алма-Ата об-

ластында Каскелен районда алыннганды. Барысы да таулуладыла, 
Бахсан ауузуну адамлары. Анда колхозда фермада малчыла, ийнек 
сауучуладыла. Бет сыфатларында жарыкълыкъларына къарасанг, 
бир къууанчлары болур эди дерчады. Къобузлары да барды.

Биринчи тизгинде (солдан онгнга) Тилланы Н., Курданланы Ф., 
Курданланы А., Курданланы З., Байдаланы Д., Курданланы И., 
Курданланы Г.

Экинчи тизгинде (солдан онгнга): Тилланы Ж., Курданланы К., Тил-
ланы Б., Курданланы М., Байдаланы  Б, Курданланы Х.  Байдаланы Н.

Таныялгъанларымы атларын жазгъанма. Сурат алыннганлы ал-
тмыш сегиз жыл озгъанды. Была барысы да ауушхандыла. Аргъы 
дуниялары жаннет болсун. Газет окъуучуларыбызны араларында бу 
адамланы таныгъанла неда жууукълары табылырла деп ышанабыз.

ОСМАНЛАНЫ Хыйса.

ЖАЙ СОЛУУ 

Чыгъармачы биригиуледе

Билдириу

– Бизге  от ёчюлтюу-
чюле келип, сейирлик 
хапар айтып, отну къа-
лай  ёчюлтгенлерин 
да кёргюзтгендиле.  
ГИБДД-де къуллукъ 
этгенле да жокълагъ-
андыла лагерьчилени. 
Ала да жолда жюрю-
уню жорукъларына 
юйретгендиле. Ма бу-
сагъатда да гяпчилени, 
жомакъланы жигит-
лерини келирлерин 
сакълап турабыз. Зо-
опаркга, табийгъат-
ны ариу жерлерине 
жолоучулукъларын а 
сабийле бютюн бек 
жаратхандыла. 

Къулийланы Къай-
сын атлы Малкъар 
драма театрны арист-
лери келип,  «Патчахны 
сокъур къызы» деген 
оюнну кёргюзтгенле-
рине барыбыз да къу-
уаннганбыз. Жыргъа, 
тепсеуге уста элли 
къызла бла жашла уа 
аламат концерт про-
грамма да къурагъ-

андыла, сау болсунла. 
Россейни кюнюнде уа  
«Сосурукъ» къонакъ 
юйню  аллында май-
даннга барып, къырал 
байракъны кётюрген-
биз, окъуучула Россей-
ге жораланнган назму-
ла, жырла айтхандыла, 
«Нальчик шахарны сю-
еме» деген плакатны 
да ачхандыла. 

Битеу  бу ишле са-
бийлени патриот ни-
етде  юйретиуде  уллу 
себеплик этгенлерине 
сёз да жокъду, – деп 
чертгенди Улбашланы 
Джамиля.

Сабийле жаланда 
солуп къалмай, са-
улукъларын да кюч-
лендирир, хунерли-
клерин да айнытыр, 
а д е п - к ъ ы л ы к ъ г ъ а 
да юйренир ючюн а 
устазла Темуккуланы  
Светлана, Созайланы  
Фазика, Атталаны За-
йнаф, Аналаны Ас-
лижан эмда къошакъ  
билим бериу жаны бла 

«Уста къоллула» деген 
кружокга башчылыкъ 
этген  Забакъланы Ве-
нера къарыуларын, 
усталыкъларын да ая-
майдыла.  

Лагерьде болгъанла-
рыны юсюнден бизге 
ары жюрюгенле кесле-
ри да хапар айтханды-
ла.  Ала  хар затны да 
бек жаратадыла, хар 
не да тап болгъанын 
чертедиле.   «Мында 
уллу зауукълукъ та-
бабыз, аны себепли 
заманыбыз бир терк 
кетип къалгъанча кё-
рюнеди», – дегенле  
болгъандыла.

– Жарсыугъа, бел-
гиленнгенинден кёп 
заманны тутаргъа эр-
кин тюйюлбюз. Былай 
алып къарагъанда, 
сабийле тюшге дери 
турадыла, сёзсюз, ол 
ишге жюрюген ата-
аналагъа  артыкъ тап 
тюйюлдю. Лагерьни 
эрттенликде сагъат 
сегизден, ингирликде 
жетиге дери ишлетсек, 
сёзсюз, иги эди, – дей-
ди  Джамиля Алиевна. 

Эсгертиу: Нальчик 
шахарны билим бериу 
департаменти билдир-
геннге кёре, Нальчик-

де  мектепледе къу-
ралгъан лагерьледе 
быйыл  тёрт жюзге 
жууукъ сабий солуйду. 
Республикада саулай 
да  жыйырма эки би-
лим бериу учрежде-
нияда  ачылгъан ла-
герьледе 1200 сабий 
кечинеди. Бир смен 
бек аздан жыйырма 
бир кюннге созулады.  

Лагерьлени планла-
рына сабийлени  ин-
санлыкъ-право, терро-
ризмге къажау, патри-
от ниетде юйретиу иш 
киреди.  Алагъа акъ-
ылбалыкъ болмагъ-
анланы ишлери жаны 
бла инспекторла уллу 
себеплик этедиле.

ХОЛАЛАНЫ Марзият.

Эски сурат

Саулукъларын чыныкъдырадыла, хунерликлерин ёсдюредиле
Хасанияны 16-чы 

номерли мектебинде 
ачылгъан жай лагерь-
де  элли сабий со-
луйду. Аны таматасы 
Улбашланы Джамиля 
айтханнга кёре, ала 
мында  заманларын 
зауукълу ётдюредиле.  
Кюн сайын сабийлени 
ойнатыу, билимле-
рин ёсдюрюу  ишле 
къураладыла, тюрлю-
тюрлю тюбешиуле 
бардырыладыла. 


